
TROI HEN 
FESTRI YN 
GANOLFAN 
GYMUNEDOL 
B y d d   c y n l l u n 
uchelgeisiol  gwerth 
£450,000 yn dechrau  yr 
w y t h n o s   h o n   i 
adnewyddu’r  hen  festri  sy’n  perthyn  i  gapel  y  Tabernacl,  Efail 
Isaf,   ger Pontypridd.   Caiff  y prosiect ei ariannu ar y cyd gan Y 
Loteri Genedlaethol a’r Cynulliad, a’r disgwyl yw y bydd y gwaith 
o ymestyn ac ail­wampio’r adeilad i’w droi’n ganolfan gymunedol 
yn cymryd rhyw saith mis. 
Y  bwriad  yw  addasu’r  hen  festri,  a  godwyd  yn  wreiddiol 

ddechrau’r  ugeinfed  ganrif,  i  fod  yn  ganolfan  aml­bwrpas  at 
ddefnydd  y  capel  a’r  gymuned  yn  gyffredinol.  Mae  gan  y 
Tabernacl  ddwy  gynulleidfa,  y  naill  yn  addoli  trwy  gyfrwng  y 
Gymraeg a’r llall yn cynnal oedfaon Saesneg, ond bydd yr adeilad 
newydd ar gael at ddefnydd cylch llawer ehangach o bobl, o fewn 
y pentref ei hun a’r ardal o gwmpas. 
Dyfarnwyd  grant  o  £300,000  gan  Raglen  Cyfleusterau  a 

Gweithgareddau Cymunedol  y Cynulliad,  a  £122,000 gan gronfa 
Pawb a’i Le, Y Loteri Genedlaethol. 
Dywedodd Emlyn Davies, Cadeirydd yr Ymddiriedolwyr, “Mae 

cyflwr gwael yr adeilad hwn wedi bod yn broblem ers peth amser, 
ac  yn  llyffethair  i’r  capel  rhag  medru  bod  mor  effeithiol  ag  yr 
hoffem fod yn y gymuned. 

Parhad ar dudalen 2 

Cau Pob Chweched Dosbarth 
Mae Cyngor Sir Rhondda Cynon Taf yn ystyried cael gwared 
â’r chweched dosbarth o ysgolion cyfun y sir a sefydlu colegau 
dwyieithog yn eu lle. Ond mae pryder mawr am effaith hyn ar 
addysg Gymraeg yn y sir. 
Mae  85%  o  ddisgyblion  ysgolion  cyfun  Cymraeg  y  sir  yn 

aros  ymlaen yn yr ysgol ar ôl TAGU i wneud cyrsiau pellach 
drwy gyfrwng y Gymraeg a byddai colli’r ddarpariaeth yma yn 
gam sylweddol yn ôl i addysg Gymraeg. 
Mewn cyfarfod ar 18 Tachwedd mae cabinet Cyngor RhCT 

wedi  argymell  dau  gynllun  posib  i’w  hystyried  ymhellach. 
Naill  ai  creu  coleg  chweched  dosbarth  dwyieithog  sy’n 
canolbwyntio  ar  gyrsiau  academaidd  a  choleg  sy’n 
canolbwyntio  ar  gyrsiau  galwedigaethol  ym  mhob  un  o  dair 
ardal  y  sir  neu  sefydlu  tri  Choleg  Trydyddol  fyddai’n 
canolbwyntio  ar  gyrsiau    Academaidd  a  Galwedigaethol  yn 
Rhondda, Cwm Cynon a Thaf Elái. Mae’r Cabinet yn ffafrio'r 
dewis olaf fydd yn rhoi'r holl gyfrifoldeb am addysg 16 ­ 19 i 
Goleg  Morgannwg.  Ond  mae  pryder  y  bydd  disgyblion  yn 
colli’r  cyfle  i  gael  eu  haddysg  mewn  awyrgylch  gyfan  gwbl 
Gymraeg. 
Bydd  cyfnod  o  ymgynghori ar  y  cynlluniau  yn  y  flwyddyn 

newydd  ond    mae’r  cyngor  yn  gobeithio  y  bydd  y  drefn 
newydd yn dod i rym yn 2013. 

Hwyl Nadolig y Fenter 

Cynhaliwyd diwrnod Parti Nadolig y Porth ym Mharc 
Treftadaeth y Rhondda a daeth tyrfa i weld Siôn Corn, a’r 

llu o eitemau i ddiddori plant o bob oed yn cynnwys 
Dawnswyr Bro Taf  a Heini.. 

Hel atgofion am y dyddiau da fu’r gynulleidfa wrth wrando 
ar y Tebot Piws yng Ngartholwg yn ddiweddar.

GOLYGYDD 
Penri Williams 
029 20890040 

HYSBYSEBION 
David Knight 029 20891353 

CYHOEDDUSRWYDD 
Colin Williams 
029 20890979 

CYLCH 
CADWGAN 

Acapela Pentyrch 
Cyngherddau i'ch dyddiadur 
(Bar gyda trwydded lawn) 

12ed Rhagfyr 4yh 
"Carolau y Nadolig" £5 
(Gwin a Mins pei yn y pris) 
13eg Rhagfyr 4yh "PAVAO" 

Clasurol £12­ £10 (Gwin a Mins pei 
yn y pris) 

Tocynnau ar gael o 01446 799100 
neu  www.acapela.co.uk 

CLWB Y 
DWRLYN 

Canu Carolau 
Nos Fawrth 22 Rhagfyr 
6.30yh Creigiau Inn 

Rifiw 
Nos Wener, 15 Ionawr 
Neuadd Pentyrch 

Gwybodaeth bellach: 
029 20892038 

Cangen y Garth 

Brethyn Cartref 
Yn Ysgol Creigiau 

am 8.00yh 
Nos Fercher, 9 Rhagfyr 

Adnabod ein Bro 
Don Llewellyn 

Yn Neuadd Pentyrch 
am 8.00yh 

Nos Fercher 13 Ionawr 
Am ragor o fanylion, 

ffoniwch:  029 20892830 

Y PRIFARDD 
CERI WYN JONES 

‘Mynd a dod mewn dwy iaith’ 

Nos Wener, 29 Ionawr 
Am 8yh 

Yng Nghampws 
Cymuned Gartholwg, 

Pentre’r Eglwys 

Cyngerdd Nadolig 
Côr Godre’r Garth 
Arweinydd Eilir Owen-Griffiths 
gyda 

Côr y Cwm 
Arweinydd Elin Llywelyn-Williams 

Capel Tabernacl, 
Efail Isaf 
7yh Nos Sul, 20 Rhagfyr 
Tocynnau £5 (£3)wrth y drws 

Canolfan Gymunedol 
Newydd 

(Parhad o dudalen 1) 

Mae dirfawr angen am adnodd o’r fath yn 
yr  ardal,  a  bydd  y  ganolfan  newydd  yn 
sylfaen  i’r  Tabernacl  fedru  parhau  i 
gefnogi elusennau lleol ­ yn ariannol ac yn 
ymarferol,  trwy  fudiadau  dyngarol 
amrywiol  a  thrwy’r  cydweithio  agos 
gyda’r gwasanaethau cymdeithasol.” 
Ymysg  y  grwpiau  a  fydd  yn  elwa  o’r 

datblygiad  mae’r  clwb  ieuenctid  sy’n 
cyfarfod bob nos Sul. 
Y c hw a n e g o d d   W yn   J o n e s , 

Ysgrifennydd  y  Tabernacl,  y  bydd  y 
ganolfan  yn gartref  i nifer o  fudiadau gan 
gynnwys y Cylch Meithrin. “Elfen bwysig 
arall  o’r  bwrlwm  cymdeithasol  yw  bod  y 
Tabernacl,  dros  y  degawdau  diwethaf, 
wedi  bod  yn  ganolbwynt  i  amrywiaeth 
eang o weithgareddau Cymraeg eu hiaith, 
gyda gwahanol gorau a chymdeithasau yn 
arfer cyfarfod yn yr hen festri, ond llawer 
ohonynt  wedi  gorfod  gadael  oherwydd 
cyflwr y lle.” 
Enillwyd y tendr i gwblhau’r gwaith gan 

Neil Smith a’i gwmni.

LLANTRISANT 
GROESFAEN 

MEISGYN 
Gohebydd y Mis: 
Margaret White 

Gwobr yn Perth 
Llongyfarchiadau i Dr Mari Roberts,  gynt o 
Faes yr Haul, Cross Inn a enillodd wobr am 
gyflwyno’r  papur  gorau  i  gynhadledd  o 
anaesthetwyr  yn  Perth,  yr  Alban,  ddechrau 
mis  Tachwedd. Mae Mari newydd  gwblhau 
cyfnod  o  ymchwil  fel  rhan  o’i  chyfnod  fel 
cofrestrydd  mewn  anaestheteg  yn  Ysbyty’r 
Brifysgol, Caerdydd ac roedd y papur yn un 
o’r  rhai  y  mae  wedi  eu  paratoi  ar  sail  yr 
ymchwil hwnnw. 

Cyhoeddi llyfr 
Os ydych  yn chwilio  am yr  anrheg Nadolig 
perffaith i rywun sy’n hoff o chwaraeon ac o 
lenyddiaeth,  dyma’r  union  beth  i  chi. 
Cyhoeddwyd  llyfr  newydd  o’r  enw  Canu 
Clod y Campau – Detholiad o farddoniaeth y 
maes  chwarae  ym  mis  Tachwedd.  Y 
golygydd  yw  Dr  Lowri  Roberts,  Maes  y 
Dderwen, y Groes­faen a chasglodd y cerddi 
ynghyd  fel  rhan  o’i  hymchwil  am 
ddoethuriaeth  ym  Mhrifysgol  Aberystwyth. 
Cyhoeddir  y  gyfrol  gan  Wasg  Carreg 
Gwalch ac mae ar werth am £8.50 

Priodas 
Llongyfarchiadau  i  Iestyn  Morris,    un  o 
feibion  y  diweddar  John  a Mererid Morris, 
Tŷ  Isaf,  Meisgyn    ar  ei    briodas  â  Non 
Davies  ar Hydref 10fed.  Merch o Bwll Trap 
yw  Non    sy’n  gweithio    ar  hyn  o  bryd  fel 
anaesthetwraig   yn  ysbyty’r   Brifysgol    yng 
Nghaerdydd    a  chyn  hynny  yn  ysbyty 
Llandochau.  Maent  wedi    ymgartrefu    yn 
Llanilltud Faerdref. 

Ffarwelio 
Mae  blwyddyn  wedi  hedfan  heibio  ers  i 
deulu bach ddod yr holl ffordd o Batagonia i 
dreulio amser yn Llantrisant.  Sôn am Catrin 
de Junyent  (gynt Morris) merch y diweddar 
John  a  Mererid,  a’i  gwr  Milton,  a’r  ddwy 
ferch fach Elen a Maite ydw i.  Fe fu Catrin 
yn  gweithio  i  gwmni Prysg,  fel  cyfieithydd, 
yn ystod y flwyddyn, a bu’r ddwy ferch fach 
yn  mynychu  Ysgol  Gynradd  Gymraeg 
Llantrisant yn ystod y cyfnod yma, a gwneud 
llawer iawn o ffrindiau hyfryd yno.  Wrthi’n 
brysur  yn  clirio’r  ardd  yn  Nhŷ  Isaf  y  bu 
Milton,  a  dysgu  rhywfaint  o  Saesneg,  a 
gloywi  ei  Gymraeg..  Ond  nawr  dychwelyd 
i’w cartref yn Nhrelew wnaiff y  teulu bach. 
Pob  hwyl  iddynt,  gan  obeithio  y  cawn  eu 
gweld i gyd yn ôl yn Llantrisant eto cyn hir. 

Newid Aelwyd 
Ychydig  fisoedd  yn  ôl  fe  groesawyd  Mrs 
Iona  Roberts  o  Ben  Llŷn  i  Lantrisant,  ond 
erbyn  hyn  mae  hi  wedi  penderfynu  ei  bod 
am  fyw  mewn  ardal  mwy  Cymreig,  sef 
Llanbed  lle  bydd  yn  agos  at  ei  mab  arall, 
Ieuan  sef brawd Guto. Mae  Ieuan wedi bod 
yn  filfeddyg  yno  am  lawer  blwyddyn.    Pob 
hwyl i chi yn eich cartref newydd! 

Adref 
Da  iawn  clywed  bod  Diane  James  a  Sian 
Davies  adref  ar  ol  cael  llawdriniaethau. 
Brysiwch wella, y ddwy ohonoch chi. 

*Anfoner newyddion y mis nesaf at 
Enid a Geraint Hughes ­ 
rhif ffon: 01443 224743 
e bost:    enidageraint@btinternet.com 

Mudiad Ysgolion 
Meithrin 

Swydd newydd 
Llongyfarchiadau  i  Suzi  McClean,  Llys 
Dewi,  Creigiau,  ar  ei  swydd  newydd. 
Arweinydd  Cylch  Meithrin  Rhiwbeina  yw 
Suzi ond mae wedi derbyn swydd fel aseswr 
gyda  educ8. Bydd  nawr  yn  asesu myfyrwyr 
sydd  yn  gwneud  lefel  3    gofal  plant  yn  y 
Cylchoedd  Meithrin.  Pob  lwc  iddi  gyda'r 
swydd newydd 

Cymhwyster lefel 3 mewn gofal plant 
Os  oes  diddordeb  gyda  chi  mewn  gweithio 
mewn cylch meithrin, o fis Ebrill mae modd 
cael  eich  talu  am  weithio  16  awr  am 
flwyddyn ac ennill  cymhwyster lefel 3 gofal 
plant.  Gallwch  dreulio  yr  16  awr  mewn 
Cylch Meithrin  neu  ysgol Gymraeg  yn  eich 
hardal, bydd aseswr yn dod allan i'ch gweld 
ac  o  fewn  blwyddyn  bydd  gennych 
gymhwyster defnyddiol. 
Am  ffurflen  gais  cam wrth  gam  ffoniwch 

Mudiad Ysgolion Meithrin ar 01970 639639 
neu e­bostiwch camwrthgam@mym.co.uk 

Capel Salem, Tonteg 
Cafwyd  y  newydd  cyffrous  fod  Andrew 
Parker,  aelod  di­ben­draw  o  brysur  yn 
Salem,  i  yrru  lori  Penrose  gyda  bocsys 
sgidiau yn llawn anrhegion allan i Romania. 
Gwna  hyn  gyda  sêl  bendith  y  bobl  mae'n 
gweithio  iddynt  ac  estynnir  y  dymuniadau 
gorau  iddo  ef,  yn  ychwanegol,  gan  ei  gyd­ 
aelodau. 
Llongyfarchiadau  i  Lynwen  a  Dafydd 

Pretty  ar  enedigaeth  Efa,  ei  hwyres  fach 
newydd, merch a phlentyn cyntaf i Ceri­Ann 
ac  Emyr.    Mae  Efa'n  gyfnither  fach  lwcus 
iawn i Harri a Seren. 

Y Gymdeithas 
Bu Lisa Venn yn ddiweddar yn  siarad gyda 
ni  yn  ei  ffordd  ddihafal  ei  hun  ac  roedd  yn 
hynod  o  ddiddorol.  Noson  o  firi,  hwyl  a 
rhannu profiadau a gafwyd pan ddaeth pawb 
a  lluniau  ohonynt  eu  hunain  yn  fabanod. 
Does dim angen pwysleisio ei bod yn amlwg 
fod  y  lluniau wedi  eu tynnu  sawl blwyddyn 
yn ôl! 
Ddechrau Tachwedd, noson wedi un Guto 

Ffowc,  cafwyd  noson  yn  canolbwyntio  ar 
nodweddion  y  planedau.    I  gloi'r  noson 
aethpwyd allan i syllu ar y blaned Jiwpiter a 
bu'r  profiad  yn  gyfrwng  i  godi  golygon  yn 
hytrach na'r  gorganolbwyntio dyddiol  ar  ein 
traed! Ar yr ail nos Wener cafwyd anerchiad 
adeiladol dros ben gan Gwilym Dafydd. 
Roedd ei sylwadau yn hoelio sylw wrth iddo 
ddisgrifio ei gysylltiadau agos gyda Glanmor 
Williams o Foreia, Dowlais. 

Teulu Brysur 
Blwyddyn brysur iawn yw hi hefyd yn hanes 
teulu Audrey ac Allan Lewis, Tonteg.   Mae 
Geraint  bellach  yn  briod  a  Rebeca,  a 
chynhaliwyd yr achlysur hwn dros yr haf yn 
y Dominican Republic. Y dyfodiad diwethaf 
i'r  teulu  yw Cai, mab  bach  i  Bethan a Carl. 
Mae Owen, mab ifanc Geraint  a Rebecca,  a 
hefyd Cai, yn wyrion bach ffodus dros ben. 

Gatland i fabwysiadu’r 
CADWGAN 

Dyma  oedd  awgrym  Dr  Prys  Morgan  wrth 
iddo  annerch  y  gymdeithas  o’r  un  enw  yn 
Neuadd  Eglwys  y  Creigiau  nos  Wener  27 
Tachwedd.  Ymddengys  mai  rhywbeth  yn 
ymdebygu i haka’r Maori yw ystyr Cadwgan 
(cad  ­  brwydr,  wgan  ­  ‘sgyrnygiad). 
Tywyswyd y gymdeithas ar hyd canrifoedd o 
esblygiad  ein  cyfenwau  ­  o’r  rhai  garw 
Celtaidd  a  phaganaidd  y  cyfnod  cynnar,  i 
arfer enwi hyd at y seithfed neu hyd yn oed 
nawfed ach yng nghyfnod Cyfreithiau Hywel 
Dda,  i’r  fersiynau  Seisnigedig  yn  dilyn  y 
Ddeddf Uno pryd bu’n ofynnol i ni’r Cymry 
gofrestru pob plentyn yn eglwys y plwyf gan 
waredu’r hyn a elwid yn “sinister usages” sef 
ein henwau brodorol hynafol. Bu bron iddynt 
oll  ddiflannu  mewn  cwta  hanner  canrif  a’n 
gadael  gyda’r  ‘catalog  cyfyng’  o  Joneses, 
Williamsiaid ac ati. 
Clwb y Dwrlyn oedd noddwyr y noson hon 

yng  nghalendr  Cylch  Cadwgan.  Wrth 
gyflwyno’r  hanesydd  disglair,  cyfeiriodd  y 
cadeirydd,  Huw  Llywelyn  Davies  (neu 
Hywel Dduw fel y mae am gael ei alw o hyn 
allan!)  at  gysylltiadau  gwladgarol  yr  enw 
Morgan.  Yn ôl ymchwil Huw/Hywel, roedd 
y  Morganiaid  yn  rhengoedd  byddin  Owain 
Glyndŵr.  Yn anffodus, yn ôl arfer y Cymry 
meddai  Prys,  roedd  cangen  o’r  teulu  hefyd 
yn  ymladd  yn  ei  erbyn!  Datgelwyd  llond 
gwlad  o  ffeithiau  difyr  a  doniol  ­  dysgwyd 

am  drefn  hawliau  etifeddu  “disgynyddion  y 
gwely”  cyn  i  primogeniture  ei  ddisodli, 
cysylltiad  Tammy  ‘Stand  by  your  man’ 
Wynette  â’r  enw  Gwynedd,  y  cofnod  o’r 
‘Jones’  cyntaf  ym  mrwydr  Bosworth  yn 
ymladd gyda Harri Tudur, y  ‘Lewys’  cyntaf 
a drigai nid nepell o  leoliad Clwb Golff San 
Pierre heddiw, a Myrddin Fardd o Ben Llyn 
a  fu  farw  mor  ddiweddar  â  1921  oedd  y 
cyntaf  o’i  deulu  i  arddel  enw  parhaol,  a’r 
ddwy  wraig  yn  byw  yn  Llanelli  ym  1940 
oedd  y  cyntaf  yn  eu  teulu  hwythau  â 
chyfenw  parhaol.  Cynnyrch  chwarter  canrif 
o  ymchwil  ei  dad,  Yr  Athro  TJ Morgan  ac 
yntau  Prys  oedd  y  ddarlith  fyrlymus  a 
draddodwyd  yn  ei  afiaith  arferol.    Roedd  y 
nifer  sylweddol  o  gyn  fyfyrwyr  Prifysgol 
Abertawe wedi’u trawsgludo’n ôl i ddyddiau 
coleg ­ ac yn doedden nhw’n ddyddiau da! 
Cyn  cloi,  apeliodd  Prys  ar  ei  frawd  bach, 

Rhodri  ond  gyda  chaniatâd Peter Hain wrth 
reswm(!),  i  ehangu  catalog  cyfyng  ein 
cyfenwau  ac  i  basio  deddf  i  waredu’r  enw 
Jones! Cytunodd fod yr apêl yn rhy hwyr yn 
y dydd, a’i frawd a gafodd y fraint o fod yn 
llyw ar ein hannibyniaeth fregus, yn gosod ei 
dŵls ar y bar. Mawr yw ein diolch i’r ddau.

Hywel ac Elin ger rhewlif rhyfeddol Perito 
Moreno yng ngwaelodion De America. 

Priodas Angela Devonald a John Hurlow 

Daeth dwy wobr i ran Parti'r Efail yn Yr Ŵyl Gerdd Dant yng Nghasnewydd. Hwy enillodd y wobr gyntaf i 
Bartïon Gwerin Agored (gan guro enillwyr llynedd, Meibion Llywarch, am yr eildro eleni!). Roedd y bois hefyd yn ail i Barti'r Gromlech 

yn y gystadleuaeth i Bartïon Cerdd Dant, a Pharti Chwiban yn drydydd. 

Criw ieuenctid 
Menter Iaith yn dysgu 
i ofalu am fabanod. 

Llond llwyfan 
o Cwmdalent 

Beryl Rowle 
yn cael 
gwedd­ 

newidiad ar 
Wedi 3 

Lluniau Pentyrch 

Côr Godre’r Garth yn dathlu 35 mlynedd yng Nghapel Tabernacl, Caerdydd

EFAIL ISAF 
Gohebydd Lleol: 
Loreen Williams 

Gradd MA 
Llongyfarchiadau gwresog i Ffion, merch 
hynaf Geraint a Caroline Rees, Penywaun 
ar  dderbyn  gradd  MA  mewn 
Newyddiaduraeth  o  Goleg  Prifysgol 
Westminster  yn  Llundain.  Roedd  yr 
wythnos honno,  ddiwedd mis Hydref,  yn 
un arbennig  iawn  i Ffion gan  iddi  fod yn 
llwyddiannus hefyd yn ei phrawf gyrru yn 
ogystal â derbyn canlyniadau ei gradd. 

Cerdd Dant 
Llongyfarchiadau  i  Barti’r  Efail  ar  ennill 
y  wobr  gyntaf  yn  y  gystadleuaeth  Parti 
Alaw  Werin  a’r  ail  wobr  yn  y 
gystadleuaeth Parti Cerdd Dant yn yr Ŵyl 
Gerdd  Dant  yng  Nghasnewydd.  Roedd 
hwyl  ac  afiaith  yng  nghyflwyniad  y 
bechgyn  o’r  gerdd  “Awn  i  Lorient”  gan 
Aneirin  Karadog.  Llongyfarchiadau 
Menna. 
Gwnaeth aelodau Côr Merched y Garth 

eu gorau glas yng nghystadleuaeth y Côr. 
Diolch  i  Gavin  am  roi  gosodiad  hyfryd 
inni, ac am ein hyfforddi. 

Sêr y Teledu 
Fe welsom ddau o blant bach y pentre’ ar 
ein sgrin deledu rhyw noson yn ystod mis 
Tachwedd.  Roedd  un  yn  brysur  yn 
ysgrifennu, a’r llall yn gwrando’n astud ar 
stori. A phwy oedd y ddau? meddech chi. 
Wel Ioan a Steffan Emanuel, Heol y Parc 
a’r  ddau’n  ymddwyn  fel  dau  angel  tra 
roedd eu mam, Bethan, yn mynegi ei barn 
am  frechu  plant  dan  bump  oed  yn  erbyn 
ffliw’r moch. 

Y TABERNACL 
Cydymdeimlo 
Estynnwn  ein  cydymdeimlad  i  deulu 
Sidney Davies, gynt  o Heol  y Capel a  fu 
farw ar 28ain Hydref  yn 84 mlwydd oed. 
Bu Sid yn gweithio  i’r bwrdd Trydan am 
flynyddoedd  lawer,  ond ar ôl  ymddeol  fe 
gollodd  ei  iechyd  ac  mi  ddioddefodd 
gystudd hir. Roedd yn un o aelodau hynaf 
yr  eglwys  ac  yn  fab  i’r  diweddar  Mrs 
Elvira  Davies,  neu  “Anti  Vi”  fel  roedd 
pawb  yn  ei  hadnabod.  Cynhaliwyd 
gwasanaeth  o  ddiolchgarwch  am  fywyd 
Sid  yn  Y  Tabernacl  ar  y  chweched  o 
Dachwedd. 
Y diwrnod  cynt  ar Dachwedd  y pumed 

cynhaliwyd angladd Mr Gwyn Thomas yn 
Y Tabernacl. Bu farw annhymig Gwyn yn 
sioc  i’r  ardal  gyfan.  Gwyn a’i  fab Kevin 
oedd  perchenogion  garej  Y  Dyffryn  ar 
waelod Heol yr Orsaf ac roedd amryw o’r 
pentrefwyr  yn  gwsmeriaid  selog  yno. 
Cydymdeimlwn  â  Valerie,  ei  weddw,  a 
Kevin  a  Christina,  ei  fab  a’i  ferch  a’r 
teulu i gyd. 

Gweddnewidiad 
Yn  ystod  y  mis  bu  criw  “Wedi  3”  yn 
festri’r Tabernacl yn rhoi gwedd newidiad 
i Mrs Beryl Rowley. Bu “Huw Ffash” a’i 
dîm  yn  steilio  gwallt,  coluro  a  dewis 
dillad  newydd  i  Beryl  ac  roedd  hithau 
wrth ei bodd gyda’r  trawsnewidiad. Ond, 
dyna  fe  mae  Beryl  bob  amser  yn 
drwsiadus a steilish! 
Cafodd  y  tîm  wledd  o  barti  gan  fod 

Beryl  wedi  paratoi  amrywiaeth  o 
deisennau blasus, yn ôl ei harfer. 

Bedydd 
Yng ngwasanaeth y Cymun ar ddydd Sul 
cyntaf mis  Tachwedd  bedyddiwyd Begw 
Lois,  merch  Steffan  ac  Angharad 
Williams  a  chwaer  fach Mali.  Roedd  yn 
braf  cael  croesawu  teulu  Steffan  o’r 
Wyddgrug i’r oedfa. Mae Tad­cu a Mam­ 
gu, John ac Elaine James yn aelodau selog 
yn y Tabernacl. 

Gwellhad Buan 
Mae  amryw  o’n  haelodau  wedi  bod  yn 
derbyn  triniaeth  yn  yr  ysbyty  yn 
ddiweddar.  Dymunwn  wellhad  buan  a 
llwyr  i  Linda  Ladd,  Emlyn  Davies, 
Sheilagh Griffiths a Diane James. 

Cinio Nadolig y Merched 
Fe  fydd  grŵp  Merched  y  Tabernacl  yn 
dod  ynghyd  i  gael  ein  cinio Nadolig  yng 
Ngwesty’r  Llew Coch  ym Mhendeulwyn 
ar  Ddydd  Mawrth,  Rhagfyr  y  cyntaf. 
Byddwn  yn  cyfarfod  yn  Neuadd  dewi 
Sant  ar  ddydd  Mawrth,  Ionawr  12fed  i 
fynd  i’r  Cyngerdd  awr  ginio  am  1  o’r 
gloch  tan 2 o’r gloch. Byddwn yn  cwrdd 
am hanner dydd i gael cinio. 

Noson Gymdeithasol 
Nos Fawrth, Rhagfyr  1af  cynhelir Noson 
Gymdeithasol  yn  Neuadd  y  Pentref    am 
7.30  yr  hwyr.  Bydd  cyfle  i  brynu 
anrhegion  chwaethus  ac  unigryw  mewn 
naws  Nadoligaidd.  £5  fydd  y  pris 
mynediad sy’n cynnwys diod Nadoligaidd 
a  mins  peis.  Cyflwynir  elw’r  noson  i 
Gyngor Cymru ar Alcohol a’r NSPCC. 

Dathlu’r Nadolig 
Cynhelir  Gwasanaeth  Nadolig  Plant  yr 
Ysgol Sul  ar Fore Sul, Rhagfyr  13eg. Ar 
fore Sul, Rhagfyr 20fed tro aelodau Teulu 
Twm  fydd  ein  tywys mewn  addoliad. Fe 
fydd Gwasanaeth Noswyl Nadolig arferol 
yn cael ei gynnal am 11o’r gloch yr hwyr. 
Oes  cyfraniad  gennych  i'r  Gwasanaeth 
eleni?  Rhowch  wybod  i’r  Parchedig 
Eirian Rees cyn gynted â phosibl. 

Adnewyddu’r festri 
Mae’r  gwaith  o  adnewyddu’r  festri  wedi 
dechrau  o’r  diwedd. Mae  Ann  Dixey  a’i 
thîm o weithwyr dyfal wedi bod yn brysur 
iawn yn gwagio’r  festri yn barod ar gyfer 
y gweithwyr. 

Trefn  y  Suliau  ar  gyfer  Rhagfyr  ac 
Ionawr 
Rhagfyr  6ed  Y  Parchedig  Eirian  Rees 
(Gwasanaeth Cymun) 
Rhagfyr 13eg Oedfa Nadolig y Plant 
Rhagfyr 20fed Oedfa Nadolig Teulu Twm 
Rhagfyr 27ain Keith Rowlands 

Ionawr  3ydd  Y  Parchedig  Eirian  Rees 
(Gwasanaeth Cymun) 
Ionawr 10fed Y Parchedig Aled Edwards 
Ionawr 17eg Oedfa Deuluol 
Ionawr 24ain Emlyn Davies 
Ionawr 31ain Geraint Rees 

Strategeth newydd ar 
gyfer yr iaith Gymraeg 

Ydych  chi  am  chwarae  rhan  yn  llunio 
strategaeth  newydd  ar  gyfer  yr  iaith 
Gymraeg?  Mae  Llywodraeth  Cynulliad 
Cymru  yn  adolygu  ei  strategaeth  iaith 
Gymraeg, ‘Iaith Pawb’, a gyhoeddwyd yn 
2003 .  Byd d   y  Gwe in id og 
Treftadaeth,  Alun Ffred Jones yn ymweld 
â gwahanol rannau o Gymru yn ystod mis 
Rhagfyr  a  Ionawr  er  mwyn  trafod 
cynnwys  y  strategaeth  newydd  –  a 
dyfodol yr iaith Gymraeg.  Dewch yn llu i 
rannu eich syniadau gyda ni. 
Cynhelir  digwyddiad  ar  ddydd Mawrth 

12 Ionawr yn Stadiwm Swalec, Caerdydd 
am 7pm.  Mae hwn yn gyfle i bawb sydd 
â diddordeb yn yr iaith Gymraeg i ddysgu 
mwy am y strategaeth, rhannu syniadau a 
ch yn n i g   awg r ym ia dau   a r   e i 
ddatblygiad.  Mae’r digwyddiad ar agor  i 
bawb  felly  does  dim  ots  os  ydych  yn 
siarad Cymraeg yn rhugl, yn dysgu’r iaith 
neu â diddordeb ynddi.  Darperir cyfieithu 
ar y pryd. 
Meddai’r  Gweinidog  Treftadaeth  Alun 

Ffred  Jones:  “Mae  datblygu  strategaeth 
gadarn  ar  gyfer  yr  iaith  Gymraeg  yn 
hynod  o  bwysig,  ac  rydym  angen 
mewnbwn  oddi  wrth  gymaint  o  bobl  â 
phosib.  Mae  Llywodraeth  y  Cynulliad 
eisiau gweithio i wneud yn siwr fod pobl, 
hen  ac  ifanc,  yn  gallu  dysgu,  siarad  a 
defnyddio’r  iaith  yn  eu  bywydau  bob 
dydd.  Rydym  ni  hefyd  yn  ceisio 
trosglwyddo cymhwysedd deddfwriaethol 
ar  gyfer  yr  iaith  Gymraeg  i  Gynulliad 
Cenedlaethol  Cymru;  bydd  cael  y 
cymhwysedd  hwn  yn  ein  galluogi  i 
gynnig  Mesurau’r  Cynulliad  i  ddeddfu 
dros yr iaith.  Bydd yr holl waith yma yn 
cyfrannu  tuag  at  ein  nôd  o  greu  Cymru 
gwbl ddwyieithog.” 
Bydd  Meirion  Prys  Jones,  Prif 

Weithredwr  Bwrdd  yr  Iaith  Gymraeg, 
sy’n  cynghori’r  Llywodraeth  ar  faterion 
yn ymwneud â’r iaith Gymraeg, hefyd yn 
bresennol yn y cyfarfodydd. 
Am fwy o wybodaeth, cysylltwch â Non 

Jones ar 029 2089 8980 neu Gareth John 
ar 029 2089 8931.

sgwâr y Gaiman. 
Yn ogystal â gweithio, rhaid cofio bod gen 
i hawl  i gael ychydig o ddyddiau o wyliau 
yma  hefyd!  Rhaid  eu  defnyddio'n  ddoeth, 
yn enwedig gan nad ydy  teithio ddim mor 
hwylus  yma  ag  yng  Nghymru! 
Penderfynodd Elin a minnau fynd i waelod 
y  byd  ­  Rio  Gallegos,  y  ddinas  fwyaf 
deheuol  ar  dir  mawr  De  America,  cyn 
teithio  draw  i  El  Calafate  i  weld  un  o 
rewlifoedd mwyaf y byd! Un gair sydd yna 
i'w  ddisgrifio  ­ oer! Cymerodd  y  daith  tua 
30 awr ar fws ­ taith eithriadol o hir, ond yn 
werth bob munud, i gael gweld y rhyfeddod 
yma.  Roedd  rhewlif  Perito  Moreno  yn 
crecian  ac  yn  torri  bob  hyn  a  hyn,  yn 
edrych  fel  talp  enfawr  o  'polystyrene'  ar 
gyfer  set  ffilm.  Dyma'r  ffeithiau  ­  hyd  y 
rhewlif yw 30 km ac mae iddo arwynebedd 
o  170km  sgwâr  sydd  yn  fwy  na  Buenos 
Aires ­ prif ddinas yr Ariannin. 
Erbyn  hyn,  rydyn  ni'n  nôl  yn  y  Gaiman 

ac wedi ffarwelio gydag ail griw ymwelwyr 
yr  Urdd/Mentrau  Iaith  â'r  Wladfa. 
(Roeddwn  i  wedi  bod  yma  fel  un  o 
arweinyddion  y  criw  cyntaf  flwyddyn 
ynghynt),  Fe  ddaethon  nhw  draw  eleni  i 
wneud  gwaith  gwirfoddol  ac  fe  gymeron 
nhw  ran  yn  Eisteddfod  y Wladfa.  Profiad 
gwych  oedd  cael  canu  gyda  nhw  ac  ennill 
ar  y  Gystadleuaeth  olaf  ar  y  nos  Wener. 
Diolch yn fawr iddyn nhw am yr holl hwyl. 
Ar  ddydd  Sadwrn  yr  Eisteddfod  cafodd 

Elin a minnau gam mawr  fel  cystadleuwyr 
– chawson ni ddim llwyfan gyda'n dawnsio 
gwerin!  Ond  roedd  'Merched  Hywel'  yn 
fuddugol  yn  y  Parti  Cydadrodd  –  o  flaen 
llond  neuadd  o  tua  2000  o  gynulleidfa. 
Rhyfedd  iawn  oedd  cael  neges  testun  gan 
dad  yn  dweud  ei  fod  yntau  a  mam  yn  fy 
ngwylio  yn canu gyda Chôr y Gaiman,  yn 
fyw, a bod hwythau wedi derbyn neges gan 
Catrin, fy chwaer yn Llundain, oedd hefyd 
yn  gwylio!  Dwi’n  methu  dianc!!  (Yn 
anffodus, lwyddon ni ddim i glywed Parti'r 
Efail ar y we yn awr eu buddugoliaeth yng 
Nghasnewydd!) 
Cyn gadael Cymru, manteisiais ar brofiad 

a chynghorion gwerthfawr golygydd Tafod 
Elái,  Penri  Williams,  ar  sut  i  fwydo 
hanesion am y bwrlwm ym Mhatagonia ar 
wefan  "Menter Patagonia".   Mae'n werth  i 
chi ymweld â'r wefan  i gael hanes pawb a 
phopeth sy'n digwydd yn y ddwy ardal  ­ y 
naill  yn  Nyffryn  Camwy  a'r  llall  yn 
ngodre'r  Andes,  gannoedd  o  filltiroedd  i 
ffwrdd:­ www.menterpatagonia.org. 
Dim  ond  ychydig  wythnosau  o  waith 

sydd gen i ar ôl erbyn hyn, gydag ychydig 
amser i fynd i deithio cyn dod adref ym mis 
Ionawr.  Yn  y  cyfamser,  mae  Gwanwyn  y 
Wladfa'n  troi'n  Haf,  a'r  tywydd  wedi 
cynhesu  cryn  dipyn  ers  yr  adeg  wnes  i 
gyrraedd  yn  yr  oerfel.  Mae'r  croeso  a'r 
brwdfrydedd  ymhlith  y  trigolion  o  bob 
oedran  wedi  bod  yn  wych.  Mi  fydd  yn 
chwith colli'r nosweithiau Gwener ­ rhostio 
cig  oen  ar  y  "parilla"  o  flaen  tân  agored. 
Well  i dad ddechrau casglu coed  tân! Gan 
edrych ymlaen at ddiflasu pawb gyda mwy 
o straeon a lluniau ar ôl i ni ddod adref!!! 

Hywel ac Elin 

PENTYRCH 
Gohebydd Lleol: 
Marian Wynne 

CHWIORYDD PRYSUR 
Bu   mis Tachwedd  yn  adeg  prysur  iawn  i 
Sara  Pickard.  Ar  y  24ain    derbyniodd 
wobr  gan  yr  “Understanding  Disability 
Group” sydd wedi ei leoli yng Nghaerdydd 
a’r Fro, fel cydnabyddiaeth o’i gwaith gyda 
Mencap  Cymru,  Cwmni  Theatr  Hijinx  ac 
fel cynghorydd cymunedol.  Yna ar y 25ain 
‘roedd  yn un o bedwar o Mencap Cymru a 
deithiodd  i  Dde  Affrica  ac  i  Lesotho. 
‘Roedd  yn  annerch  Cymdeithas  Syndrom 
Down  De  Affrica  am  ei  gwaith,  ac  yna’n 
teithio  ymlaen  i  Lesotho  i  ymweld  ag 
ysgolion ac  i wneud gwaith gwirfoddol yn 
addurno  (h.y.  peintio!)  swyddfa.  ‘Roedd 
Sara’n    edrych  ymlaen  yn  fawr  iawn  a 
gobeithiwn    gyhoeddi  peth  o’i  hanes  yn  y 
rhifyn nesa’ o Tafod Elái. 
Hefyd  mae  Bethan  (chwaer  Sara)  wedi 

derbyn  swydd  fel  Cynorthwyydd  Dysgu  i 
ferch ifanc 8 oed sydd â Syndrom Down yn 
ysgol  Peterlea  yng  Nghaerdydd.  Bydd  y 
gwaith yma yn sail i’w hastudiaethau M.Sc. 
mewn  Seicoleg.  Gyda  llaw,  os  oes  gan 
unrhyw  un  ddiddordeb  mewn  dysgu 
chwarae’r  ffliwt  cysylltwch  â  Bethan  ar 
07852 499298 (telerau ffafriol iawn!) 
Gyda’r ddwy yn gweithio mor galed, mae 

Mike  a  Shan  yn  cael  cyfle  i  fwynhau 
ymddeoliad hamddenol a hapus. 

ADFERIAD BUAN 
Da  clywed  bod  Emlyn  Davies  yn  gwella 
wedi  ei  lawdriniaeth.  Dymunwn  adferiad 
buan iddo. 

TEITHIO’R BYD 
Mae  Ifan  Glyn  wedi    cyrraedd  Awstralia 
erbyn  hyn  ac  yn  mwynhau  yn  y  wlad. 
Edrychwn    ymlaen  at  gael  peth  o  hanes  y 
daith a’r profiad o ddathlu’r Nadolig yn yr 
haul. 
Mae Anna Glyn hefyd yn newid byd ac yn 
symud  i  fyny  i’r Gogledd  i weithio gyda’r 
BBC    ym  Mangor.  Dymunwn  yn  dda  i’r 
ddau. 

TAFARN Y KINGS 
Mae  cogydd  newydd  yn Nhafarn  y  Kings 
Arms  erbyn  hyn.  Enillodd  Padrig  Jones 
glod  uchel  fel  cogydd  yn  Le  Gallois    a 
bwytai  eraill  ac  edrychwn  mlân  at  gael 
profi  o’i  fwyd  blasus  yma  ym Mhentyrch. 
Dymunwn bob llwyddiant iddo. 
Clywsom  am  ddylanwad  Padrig  ar  un  o 

gystadleuwyr  y  rhaglen  Masterchef  ar  y 
BBC – y  Ffrancwr Ludo – sydd yn gogydd 
yn  nhafarn  Y  Fuwch  Goch  yng  Nghastell 
Newydd Emlyn ond a fu yn gweithio yn Le 
Gallois cyn hynny. 

MERCHED Y WAWR 
Wil  Morus  Jones  oedd  y  siaradwr  gwadd 
ym mis Tachwedd a bu’n disgrifio’i waith 
gyda  Bangla  Cymru.  Nod  Bangla  Cymru 

yw  cynnig  ac  ariannu  llawdriniaeth 
gwefus  /taflod  i  dlodion Bangladesh, un  o 
wledydd  tlotaf  y  byd.  Eglurodd  bod   85% 
o’r boblogaeth yn byw dan y lefel  tlodi ac 
mae  mwy  o  blant  yn  cael  eu  geni  gyda 
thaflod  a  gwefus  hollt  yn  y  rhan  yma  o’r 
byd  nag  unrhyw  ran  arall.  (Amcangyfrifir 
bod  hyd  at  5,000  y  flwyddyn  yn  cael  eu 
geni  gyda’r  cyflwr  hwn.) Mae’r  mwyafrif 
o’r plant yma yn cael eu gadael heb eu trin 
oherwydd  diffyg  cyllid  a  darpariaethau 
meddygol  yn  ogystal  ag  ofergoeledd. Dim 
ond  tua  £100  sydd  ei  angen  ar  gyfer 
llawdriniaeth ac mae elusen Bangla Cymru 
wedi  gwneud  gwaith  gwych  ers  iddo  gael 
ei sefydlu bron i ddwy flynedd yn ôl. 
Os  am  fwy  o  wybodaeth  ewch  i 
www.banglacymru.org.uk 

PRIODAS DDA 
Llongyfarchiadau i Angela Devonald,  ar ei 
phriodas â John Hurlow  ar Hydref 29. Fel 
Angela,  mae  John  yn  wreiddiol  o  ardal 
Maesteg, ond ei fod wedi gweithio ar hyd a 
lled y byd yn ystod ei yrfa, cyn dychwelyd 
i  Abertawe.  Cynhaliwyd  y  neithior  a'r 
dathliadau  yng  Ngwesty  Dewi  Sant  ym 
Mae Caerdydd ac mae'r ddau bellach ar fin 
dychwelyd  i  Bentyrch  o'u  mis  mêl  yn  y 
Dwyrain pell.  (Llun tudalen 4) 

DYWEDDIAD 
Llongyfarchiadau  mawr  i  Catherine  Lott, 
Pentyrch ar ei dywediad â  James Douglas­ 
Davies,  Bath.  Dymuniadau  gorau  i'r  ddau. 
Cariad mawr yr holl deulu. 

CYDYMDEIMLO 
Estynnwn  ein  cydymdeimlad  dwys  â  Sian 
Bassett    Roberts  a’r  teulu  i  gyd  yn  dilyn 
marwolaeth  ei    thad Douglas  Bassett,  cyn 
Gyfarwyddwr  Amgueddfa  Cymru  a 
sylfaenydd/ymddiriedolwr  Sefydliad 
Cenedlaethol Cymru America. 

NEGES  O’R  PAITH 
Diolch i Hywel Roberts am anfon ychydig 
o’i hanes:­ 
Ar ôl misoedd o  fyw ac  ymgartrefu  yma 

yn  y  Gaiman,  dwi'n  meddwl  ei  bod  hi'n 
amser  imi  adrodd ychydig o'n hanes  i  chi! 
Yn ystod y 5 mis diwethaf o weithio gyda 
Menter Patagonia yn Nyffryn Camwy, rwyf 
wedi  bod  yn  gwneud  fy  ngwaith  mewn 
sawl  lleoliad  gwahanol,  gan  gynnal 
gweithgareddau chwarae ar gyfer yr Ysgol 
Feithrin  a  Choleg  Camwy,  Y  Gaiman,  ac 
yn  Ysgol  yr  Hendre  yn  Nhrelew.  Rwyf 
wedi  bod  yn  cynnal  a  threfnu  nifer  o 
nosweithiau  gwahanol  ­  Nosweithiau 
Llawen,  Cwisiau  a  Steddfodau  Tafarn  (i 
enwi dim ond rhai) a phawb yn ymddangos 
fel  eu  bod  nhw'n  mwynhau'r  achlysuron. 
Yn  amlwg  bu'r  profiad  o  fynychu  Clwb  y 
Dwrlyn dros y blynyddoedd yn gryn help! 
Ond  rhaid  dweud  mai'r  diwrnod  gorau 

ges i yma oedd Hydref 8, gyda Hydref 3 yn 
agos  iawn  ato.  Ar  y  trydydd  cyrhaeddodd 
Elin,  fy  nghariad,  yma'n  ddiogel  ac  ar  yr 
wythfed,  trodd  "fy  Nghariad"  i  fod  "Fy 
Nyweddi"!! Gwalia Lân oedd y lleoliad, Tŷ 
Bwyta  hynod  o  ramantus  a  chyfeillgar  ar

Menter Iaith Rhondda Cynon Taf 
Llawr Cyntaf, 9 Y Stryd Fawr, 

Pontypridd. CF37 1QJ 
01443 407570 

www.menteriaith.org 

Uned Gwasanaethau’r Gymraeg 
Cyngor Rhondda Cynon Taf 

Tŷ Trevithick, Abercynon CF45 4UQ 
01443 744069 

Swyddogiaith@rhondda­cynon­taf.gov.uk 

CARDIAU NADOLIG 
Mae cardiau Nadolig wedi’u cynhyrchu ar 
ran  Elusen  y  Maer.  Fe  fydd  yr  elw  yn 
mynd tuag at elusennau Cancr Macmillan, 
Cefnogi Arwyr a Chlefyd y Siwgr.  Mae’r 
delweddau  yn  gynnyrch  cystadleuaeth 
ymysg  ysgolion  yr  ardal  ac  mae’r  testun 
yn  hollol  ddwyieithog.  Dylid  nodi  yn 
arbennig llwyddiant Caitlin Ffion Griffiths 
o Fodringallt.   Mae’r  cardiau ar werth yn 
llyfrgelloedd  a  chanolfannau  ibobun  yr 
ardal neu drwy ffonio 01443 494061 

PARC GWLEDIG CWM­DÂR 
Mae  Parc  Gwledig  Cwm  Dâr,  sydd  ar 
garreg  eich  drws,  bellach  ar  ei  newydd 
wedd!  Mae’r  Cyngor  wedi  ailwampio’r 
Ganolfan  i  Ymwelwyr  yn  ddiweddar  ac 
mae’r  holl  hysbysfyrddau  yn  Gymraeg. 
Mae man gwylio  adar  yn bwydo  a  chaffi 
bach  hyfryd  o’r  enw’r  Cwtsh.  Gwnewch 
yn  siŵr  eich  bod  yn  gofyn  am  Stephanie 
Rees, Cymraes o’r ardal, i weini’ch bwyd 
chi ­ hi fydd yn gwisgo’r bathodyn oren  ­ 
ac  yn  rhoi  croeso  twymgalon  yn  y 
Gymraeg!   Mae  Parc  Gwledig Cwm Dâr 
yn  ymestyn  dros  500  erw  o  gefn  gwlad 
hardd dim ond milltir o dref Aberdâr. 

WAW 
Mae  swyddogion  yr  Adran  Gymraeg  yn 
diweddaru'r  cyfeirlyfr  (‘Wylia  A  Ware’ 
trwy’r Gymraeg yn RhCT) gyda’r bwriad 
o’i  gyhoeddi  ar  y we  o  hyn  ymlaen.    Os 
ydych  chi’n  darparu  gwasanaeth  neu 
gyfleoedd  i  ddefnyddio’r  Gymraeg  ac  yr 
hoffech  gael  eich  cynnwys  yn  WAW 
cysylltwch  â  Huw  Davies  yn  y  cyfeiriad 
uchod. 

CYNLLUN IAITH RHCT 
Mae Tasglu’r Gymraeg yn RhCT newydd 
gwrdd i drafod y gwaith mae’r Cyngor yn 
ymgymryd  ag  e  i  hybu’r  Gymraeg. 
Gweler  llun  o’r  prif  swyddogion  (o’r 
chwith  i’r  dde)  Huw  Thomas  Davies, 
Caroline  Mortimer,  Gareth 
Rees,  y Cynghorydd Eudine 
Hanagan,  Gill  Evans  a 
Steffan Gealy. 
Fe fydd copi o ‘Cynllun y 

Gymraeg’  yn  cael  ei 
gyhoeddi  ar wefan  y  cyngor 
yn y flwyddyn newydd. 

PAWB YN MWYNHAU'R PARTI 
Daeth llu o bobl draw i Barc Treftadaeth y 
Rhondda  yn  Nhrehafod  ddydd  Sadwrn  i 
fwynhau  diwrnod  â  naws  arbennig 
Cymraeg  a  Nadoligaidd  iddo.  O 
ddawnswyr gwerin Bro Taf, i'r delyn yn y 
lle bwyta, i Heini i Martyn Geraint, 'roedd 
pob  dim  yn  cynnig  hwyl  ag  adloniant  i'r 
teulu oll a hoffai'r Fenter ddiolch i bawb â 
gymerodd rhan yn y diwrnod ag a ddaeth i 
fwynhau  yn  eu  cannoedd.  Diolch  yn 
arbennig  i'r  holl  stondinwyr  a  gafodd  eu 
cadw'n  brysur  tu  hwnt  gan  y  tyrfaoedd  : 
rhai yn chwilio am yr ateb i'r cliwiau yn yr 
Helfa  drysor  i  ennill  Nintendo  Wii.  Yr 
enillydd  gyda  llaw  oedd  Dylan  Morgan 
Griffith  o  Bontypridd.  Cafodd  llawer  o 
bobl  anrheg  Nadolig  arbennig  iawn  gan 
Siôn Corn, er mi oedd yn dipyn o daith iw 
ddarganfod lawr y pwll glo 'na. 
Mi  fydd  na  Barti  Nadolig  eto  y 

flwyddyn  nesa,  felly  os  golloch  chi  hon, 
yna sicrhawch eich bod yn dal yr un nesa! 

PANED DDA O'R TEBOT ! 
"Noson dda iawn !" dyna oedd y geiriau a 
glywyd  ar  enau  pawb  wrth  adael  Theatr 
Garth  Olwg  Nos  Wener,  Tachwedd 
20fed,  wedi  mwynhau  noson  yng 
Nghwmni Huw M. a'r Tebot Piws.  'Roedd 
pob  tocyn  wedi'i  werthu  a  chafwyd 
gwledd  o  gerddoroaeth  a  chomedi  a 
wnaeth  y  noson  yn  un  fythgofiadwy. 
Diolch  i Dewi  Pws  am  y  cyngor  ar  sut  i 
gael merch  dew  i'r  gwely  gyda  llaw!  os 
chi  am  yr  ateb,  gofynnwch  i  rywun  oedd 
yna !! 

REAL BABIS ! 
Aeth  criw  ifanc  o  Ysgolion  Rhydywaun 
a’r  Cymer  i  Gaerdydd  yn  ddiweddar  i 
gymeryd  rhan  mewn  prosiect  “reality 
baby”.  Nôd  y  prosiect  yw  dysgu  pobl 

ifanc pa mor galed yw bywyd gyda baban 
bach  drwy  ddefnydd  doliau  technolegol 
sydd  yn  llefain  ac  yn  ymateb  yn  yr  un 
ffordd (swnllyd) â baban go iawn....24 awr 
y dydd.  Wedi noson gymharol  ddi­gwsg 
yng  Nghanolfan  yr  Urdd,  Caerdydd, 
dychwelyd adref yn flinedig oedd hanes y 
bobl  ifanc  y  diwrnod  wedyn  –  heb  y 
babanod ! 

CWMDALENT 2009 
Cynhaliwyd  cystadleuaeth  Cwmdalent 
2009 yng Nghanolfan Hamdden Rhydfelin 
y mis diwethaf ac unwaith eto gwelwyd y 
wledd  o  dalent  sydd  yn  bodoli  yn  ein  4 
Ysgol  Uwchradd  Cymraeg  ac  yn  ymuno 
eleni,  cynrychiolaeth  o  Ysgol  Cwm 
Rhymni  yn  ogystal.  Cafwyd  dawnswyr, 
clocswyr,  cantorion  a  chantoresau,  corau, 
partion  a  chwaraewyr  ukelele,  ond  yn 
fuddugol  oedd  TRIAWD  o  Ysgol  Cwm 
Rhymni  wnaeth  syfrdanu  pawb  gyda’u 
fersiwn  anhygoel,  nodyn  perffaith 
Cymraeg  nhw  o  “Boogie  Woogie  Bugle 
B o y   F r o m   C o m p a n y 
B”  Llongyfarchiadau i bawb a gymerodd 
rhan  a  llongyfarchiadau  i’r  swyddogion 
Ieuenctid newydd i gyd sef Nicola Evans, 
Craig  Howells  a  Kayleigh  Cowles  o 
Menter  Iaith,  a  Helen  Cotter,  Siôn 
Roberts  ag  Eleri  Mai  Thomas  o’r  Urdd. 
Lluniau tudalen 4. 

Fflap, Seren a'r 
Dyn Tywydd 

Sgwn  i  a  ydych  chi  wedi 
gweld Derek Brockway,  y 
dyn  tywydd  poblogaidd, 
yn  cyfarch  ac  yn  ffarwelio  a'r  genedl 
gydag ambell `Shwmai?', `Hwyl fawr' neu 
`Nos  da'  yn  Gymraeg  wrth  iddo  ddweud 
rhagolygon y  tywydd yn Saesneg ar BBC 
Cymru? Mae'r  Gymraeg  yn  bwysig  iawn 
iddo ac mae ef bellach yn teimlo'n rhan o 
ddiwylliant a threftadaeth Cymru. 
Ar ôl cael ysbrydoliaeth wrth ymlacio ar 

draeth  ar  ei  wyliau,  penderfynodd  Derek 
droi  ei  law  at  ysgrifennu  i  blant  bach. 
Sblash!  gyda  Fflap  a  Seren,  a  gyhoeddir 
gan Wasg  Gomer,  yw  llyfr  cyntaf  Derek 
Brockway i blant. Cyhoeddir stori Saesneg 
am  yr  un  cymeriadau  sef  Duck  and 
Starfish Make a Splash ond cafodd Derek 
ei ysbrydoli i ysgrifennu fersiwn Gymraeg 
o'r  stori.  Daw'r  cymeriadau'n  fyw  yn  y 
stori  Sblash!  gyda  Fflap  a  Seren  gyda'r 
defnydd  o  liwiau  cynnes  a  llachar.  Mae 
darluniadau  atyniadol Suzanne Carpenter, 
y darlunydd profiadol o Gaerleon, bob tro 
yn boblogaidd gyda phlant ifanc ac mae'n 
siŵr  y  bydd  Fflap,  Seren  a'r  cymeriadau 
eraill yn apelio atynt hefyd. Mae Suzanne 
wedi  dysgu  Cymraeg  hefyd  ac  mae  hi'n 
aml  yn  cynnal  gweithdai  celf  drwy 
gyfrwng  y  Gymraeg  mewn  ysgolion  ar 
draws Cymru. 
Sblash! gyda Fflap a Seren 
Derek Brockway. Gwasg Gomer  £5.99

www.mentercaerdydd.org 
029 2068 9888 

Swyddfa Newydd Menter Caerdydd 
Rydym wedi symyd i…. 
42 Lambourne Crescent 

Parc Busnes Caerdydd, Llanisien 
Caerdydd. CF14 5GG 

029 2068 9888 

PONTYPRIDD 
Gohebydd Lleol: 

Jayne Rees 

Siaradwr Gwadd Bore Coffi Dysgwyr 
Dydd Mawrth, 26ain Ionawr 

Lynda Newcombe 
Bydd Lynda yn trafod ei llyfr newydd 
‘Think without limits – You can speak 

Welsh’ 
11 – 12pm Tafarn Y Mochyn Du 

Cwis Tafarn y Mochyn Du 
Fe  fydd  cwis  nesaf  y  Fenter  yn  cael  ei 
gynnal Nos Sul, Rhagfyr  20fed, Tafarn Y 
Mochyn Du. 8pm. Croeso i bawb 

Gwersi  Oedolion  Tymor  y 
Gwanwyn 
Mae  Cyngor  Caerdydd  wedi 
cytuno  i  gyllido  12  o  wersi 
dydd  a  nos  ar  gyfer  Cymry 
Cymraeg  y  Ddinas  ar  gyfer 
tymor  y  Gwanwyn  mewn  partneriaeth  â 
Menter Caerdydd. Cyrsiau yn cychwyn 13 
Ionawr 2010. 
Peidiwch oedi i gofrestru: 

Yoga,  Cyfrifiaduron  i  ddechreuwyr, 
Sbaeneg,  Gitar,  Circuits  i  Ferched, 
Boxercise  i bawb, Gwnio, Dawns – Salsa 
a  Latin,  Coginio,  Arlunio,  Colur  a 
Ffasiwn, Welsh for Parents Lefel 1, Cwrs 
Magu Hyder. 
I gofrestru cysylltwch ag Awel – Menter 

Caerdydd   02920   689888   neu 
AwelDavies@MenterCaerdydd.org 

Ffarwelio â Heledd Wyn 
Fe  fydd  Heledd  yn  gadael  y  Fenter 
ddiwedd  mis  Rhagfyr  ar  ôl  treulio  2 
flynedd prysur  iawn gyda ni.  Diolch  iddi 
am  ei  chyfraniad  tuag  at  Prosiect 
Treftadaeth    ac  Ieuenctid  y Fenter. Mae’r 
wybodaeth oll  i’w weld  ar  ein  safle  gwe. 
Fe  fyddwn  yn  ei  cholli  yma  yn  ein 
Swyddfa.  Diolch  eto  a  phob  hwyl  yn  dy 
brosiectau newydd. 

Clybiau Wythnosol i Blant. 
Bydd  y  clybiau  isod  yn  ail­ 
gychwyn   mis   Ionawr  – 
cofrestrwch nawr! 
Clwb  Gymnasteg,  Tenis,  Nofio,  Canŵio, 
Rygbi, Peldroed, Clocsio, Ffwrnais Awen, 
Drama Bach, Sbargo. 
Cysylltwch  â  Leanne  am  ragor  o 

wybodaeth  ­ Leanne@MenterCaerdydd.org 

Fe  aeth  Dosbarthiadau  4,  5  a  6  lawr  i 
Ganolfan  y  Mileniwm  ar  Dachwedd 
16eg i weld y panto “Barti Ddu” yn cael 
ei  berfformio  gan  Gwmni  Mega. 
Cawsant  wledd  o  brynhawn  yng 
nghanol y doniolwch a’r chwerthin. Tro 
dosbarthiadau  2  a  3  fydd  hi  i  fynd  i’r 
panto  ar  Dachwedd  27ain.  Fe  fyddan 
nhw yn mynd  i Theatr  y Miwni  i weld 
Martyn  Geraint  a’r  Losin  Hud.  Mae 
Dosbarth  1 hefyd  yn  edrych  ymlaen  yn 
fawr at eu taith i Cantref. Tybed a  fydd 
ymwelydd  adnabyddus  yn   aros 
amdanynt  yno?? Rwy’n  siŵr  y  cawn ni 
wybod!! 

Daeth  Aled,  aelod  o’r  Frigâd  Dân  i 
siarad â Dosbarth 5 am beryglon tân yn 
y  cartref.  Gwelwyd  fideo  brawychus  a 
rhyfeddodd  pawb  wrth  sylweddoli  pa 
mor sydyn mae tân yn gallu lledaenu ­ 2 
funud a  24  eiliad  yn  unig  sydd  angen  i 
ystafell  losgi’n  wenfflam.  Aeth  pawb 
adre  ar  ddiwedd  y  dydd  i  sicrhau  bod 
batris yn larymau mwg eu cartrefi. 

Mae’r holl ysgol yn brysur yn paratoi ar 
gyfer  y  Cyngherddau Nadolig  ar  hyn  o 
bryd.  “Sheik,  Rattle  a  Roll  “  yw  teitl 
sioe  yr Adran  Iau tra bo’ dosbarthiadau 
1,  2  a  3  yn  teithio’r  byd  i  ddathlu’r 
Nadolig.  Rydym  wedi  dewis  casglu 
arian  tuag  at  elusen  Neurofibromatosis 
eleni  ac  fe  fydd  30%  o  werthiant 
tocynnau’r  cyngherddau  yn  mynd  tuag 
at yr elusen honno. Pob lwc i bawb! 

Mae  Côr  yr  Ysgol  wedi  derbyn 
gwahoddiad  gan  Gymdeithas  Llid  yr 
Ymennydd i ganu yn y Gadeirlan ar nos 
Fawrth,  Rhagfyr  8ed.  Fe  fyddant  yn 
perfformio  cadwyn  o  garolau  a 
chaneuon Nadoligaidd wedi eu trefnu yn 
arbennig i’r Côr gan Lois Davies. (Llun 
tudalen 16) 

Fe  gafwyd  hwyl  ar  Ddiwrnod  Plant 
Mewn Angen.  Fe wisgodd  pawb mewn 
dillad  smotiog  ac  fe  gafwyd  adloniant 
cerddorol  ar  yr  iard wrth  i  ddanteithion 
o  bob  math  gael  eu  gwerthu. 
Llwyddwyd  i  gasglu  £740  tuag  at  yr 
elusen.  Mae’r  plant  wedi  bod  yn  hael 
iawn eleni eto hefyd gyda’u cyfraniadau 
i  “Operation  Christmas  Child”. 
Aethpwyd â dros 100 o  focsys esgidiau 
lawr  i’r  ganolfan  yn  Tonysguboriau  yn 
barod i gael eu cludo i blant yn Nwyrain 
Ewrop. Diolch am gyfraniad pawb. 

Llongyfarchiadau  i  Dyfan  Lloyd  Owen 
am  ennill  cystadleuaeth  celf  yn  y  Sir. 
Cafodd  ei  wobrwyo  gan  y  Gweinidog 
Addysg,  Mrs  Jane  Hutt,  lawr  yn  y 
Senedd  a  derbyniodd  yr  ysgol  siec  am 
£200 hefyd. Diolch Dyfan! 

Plant dosbarthiadau 4, 5 a 6 wedi gwisgo 
fel mor ladron i fynd i'r panto "Barti 

Ddu". 

Genedigaeth. 
Croeso i Livia Ann, merch fach i Hywel 
a  Jo,  Darran  Parc,  a  chwaer  i  Layla. 
Llongyfarchiadau i Mamgu a Tadcu, sef 
Shan a Robert Thomas, Graigwen Parc. 

Merched y Wawr. 
Cynhelir  cinio  Nadolig  y  gangen  yn  y 
Trattoria,  Stryd  Taf,  Pontypridd  ar  nos 
Iau, Rhagfyr 10fed am 7.30.p.m. Croeso 
i bawb. Am fwy o fanylion cysylltwch â 
Margaret Francis ­ 014443 492838. 
Byddwn  yn  dechrau  cyfarfodydd  2010 
ar nos Iau, Ionawr 14eg yn y YMCA am 
7.30p.m.  pan  fydd  Hannah  Roberts, 
C a e r d y d d   y n   t r a f o d   ‘ H e n 
Feddyginiaethau.’ 

Coming Home 
Gwelwyd  y  Parch.  Hywel  Lewis  ar 
raglen deledu ar BBC1 yn ddiweddar yn 
helpu  Michelle  Collins  i  siarad 
Cymraeg! Roedd yr actores (sy’n fwyaf 
enwog  fel  Cindy  o  Eastenders)  yn 
ymweld  â  Chapel  Sardis  wrth  iddi 
olrhain  hanes  ei  theulu  yn  ardal 
Pontypridd. Rhaglen hynod o ddiddorol. 

‘Oliver’ 
Llongyfarchiadau  i  Huw  Blainey, 
Lanwood  Road  ar  ei  berfformiad 
ysgubol  fel  Fagin  yn  y  ddrama  gerdd 
‘Oliver’.  Roedd  cwmni  ieuenctid  Arias 
yn  perfformio  am  ddwy  noson  yn  y 
Miwni ym mis Tachwedd.

Mae tymor yr hydref wedi gweld nifer o weithgareddau newydd 
yn  dechrau  led  led  yr  ardal.  Ddydd  Mercher  4  Tachwedd 
dechreuodd  dau  grŵp  darllen  yn  Gartholwg.  Mae’r  grŵp 
hyfedredd  yn  cwrdd am 12 o’r  gloch  yn  y  llyfrgell  yno  ac  yn 
darllen  Rara  Avis  gan Manon  Rhys  ac  am  1  o’r  gloch  mae’r 
grŵp uwch yn cyfarfod  i ddarllen Noson yr Heliwr. Braf oedd 
gweld  naw    dysgwr  ym mhob  un  o’r  grwpiau  sy’n mwynhau 
darllen  a  thrafod  gyda’i  gilydd.  Maen  nhw’n  cwrdd  bob 
pythefnos  a’u  harweinydd  yw  Ann  Davies.  Mae  croeso  i 
unrhyw un  sy  eisiau  ymuno. Mae dau  grŵp darllen  arall wedi 
dechrau  yn  ystod  y  tymor  hefyd.  Erbyn  hyn wyth  aelod  yn  y 
grŵp  sy’n  cwrdd  yn  llyfrgell  Treorci  bob  pythefnos.  Huw 
Davies  yw’r  arweinydd  yma. Mae  grŵp  safon  hyfedredd  arall 
wedi  dechrau  cwrdd  yn  siop  y  Ganolfan  ym  Merthyr  ac  yn 
darllen Rara Avis dan arweiniad Linda Jones. Mae naw aelod yn 
y  grŵp  yma  hefyd.  Dyn  ni’n  ffodus  iawn  i  weithio  mewn 
partneriaeth  â’r  llyfrgelloedd  lleol  gyda’r  gweithgareddau  yma 
oherwydd bod y llyfrgelloedd yn darparu copïau o’r nofelau ar 
gyfer pob grŵp. 
Mae’r clybiau cinio wedi ail gydio’n rymus unwaith  eto. Mae 

ugain  o  bobl wedi  dod  i  fwynhau  pryd  a  chlonc  yn  fisol  yng 
ngholeg  Pen­y­bont    (bydd  y  cinio  nesa  ddydd  Mercher  20 
Ionawr  am  12  o’r  gloch),  ac  mae  nifer  sylweddol  wedi  dod  i 
fwynhau  tamaid  yng  nghaffi  Just  Because  ym  Mhont­y­clun 
hefyd  (bydd  yr  un  nesa  ddydd  Mawrth  1  Rhagfyr  am  1  o’r 
gloch). 
Ddydd  Sadwrn  14  Tachwedd,  er  gwaetha’r  tywydd  garw, 

gwlyb,  daeth  dwsin  o  bobl  ynghyd  am  daith  gerdded  yn 
Hirwaun  dan  arweiniad  Gwyn  Morgan.  Oherwydd  y  tywydd 
bu’n  rhaid  iddo  newid  y  daith    ond  serch  hynny  roedd  pawb 
wedi mwynhau. Roedd amser am fwyd yn nhafarn y Llew Coch 
ym  Mhenderyn  cyn  ymweld  â  bragdy  Wisgi  Penderyn  yn  y 
prynhawn.  Yno  cafwyd  cyfle  i  flasu  yn  ogystal  â  phrynu  eu 
nwyddau. 
Ddydd Iau 19 Tachwedd aeth criw bach ohonon ni i ymweld 

ag Amgueddfa Caerdydd a chael ein tywys o amgylch yr orielau 
celf gan swyddog addysg yr amgueddfa. Cawson ni gyfle i weld 
a chael hanes y ddau  lun newydd sy yn yr amgueddfa, un gan 
Picasso  a’r  llall  gan  Rembrandt  yn  ogystal  â  chael  cip  ar 
arddangosfa  Celf  a  Cherddoriaeth.  Gobeithir  trefnu  o  leia  un 
daith i’r amgueddfa yn ystod y tymor nesa eto. 
Am  fwy  o  wybodaeth  cysyl l twch  â   Shân 

smorgan2@glam.ac.uk  /   07990578407 
Dyma restr o ddigwyddiadau tan ddiwedd y tymor: 

RHAGFYR 
1  Clwb cinio Pont­y­clun – caffi Just Because – 1:00 

Cwis  –  Canolfan  Gymraeg  Merthyr  –(Cymdeithas 
Gymraeg Soar) £2 7:30 

2  Clwb  darllen  –  safon  Hyfedredd  –  Llyfrgell  Gartholwg 
12:00 – 1:00 
Safon Canolradd/Uwch Gartholwg 1:00 – 2:00 
Cinio  Nadolig  y  Rhondda  ­  yng  nghwmni  ELERI  SIÔN 
yn y Lord Tonypandy, Tonypandy 7.30 
Gorymdaith Oleuni – dechrau o ganolfan ddinesig  Merthyr 
Tudful 5:00 –Menter Gymraeg Merthyr 

3  Cinio  Nadolig  Rhondda  Cynon  Taf  –  yng  nghwmni 
ELERI SIÔN – bwyty’r  Haveli, Pont­y­clun  7.30 

4  Clwb darllen Treorci – llyfrgell Treorci 11 – 12 
Paned a Chlonc – Amgueddfa ac oriel Cwm Cynon A b e r d â r 
2:30 

5  Bore Coffi, capel y Tabernacl, Porthcawl – Cymdeithas 
Gymraeg Porthcawl – 10:30 

7  Clwb  darllen  Merthyr  –  safon  Hyfedredd  ­  siop  Canolfan 
Gymraeg Merthyr Tudful 2 ­3 

9  Gwasanaeth Carolau, Salem Pentre’r Eglwys 11. o’r  gloch 
10  Clwb darllen Pen­y­bont – llyfrgell Coed Parc 10:00 –  11:00 

Nadolig Sain Ffagan – Y Gwyliau  6:00 – 9:00 
Bws o Borthcawl 5:45;   Sarn 6:00 
£12.50 oedolion; £11,50 henoed; £9.50 plant (yn  c yn nw ys 
bws) – Menter Bro Ogwr 

12  Clwb cerdded – Mynydd y Garth 
Gwibdaith  i  Gilmeri  –  bws  yn  gadael  o  glwb  y  Bont, 
Pontypridd a Merthyr am 10:00– Menter Gymraeg  Merthyr 

14  Clwb darllen Hirwaun – YMCA 2:00 ­3:00 
16  Noson garolau – Capel Soar, Merthyr Tudful 7:00 

Menter Gymraeg Merthyr 

Newyddion Y Dysgwyr  Cynllun Pontio 
Ydych chi eisiau helpu  i gadw’r  Iaith Gymraeg yn  fyw? Dyma’r 
ffordd ymlaen… 
Mae Canolfan Cymraeg i Oedolion Caerdydd a Bro Morgannwg 

eisiau  gwirfoddolwyr  i  ymweld  â  llu o’i  dosbarthiadau  er mwyn 
helpu dysgwyr i ymarfer eu Cymraeg ar eu taith i ddysgu’r iaith. 
Dych  chi’n  gallu  dewis  faint  o  ddosbarthiadau  dych  chi’n 

ymweld â nhw. Gallwch ymweld ag un yn unig neu 20. Does dim 
ots! Byddwch yn derbyn £20 bob tro dych chi’n gwneud hefyd a 
dim ond tua awr neu’n llai bydd y sesiwn yn para bob tro! 
I  dderbyn  ffurflen  neu  i  gael  rhagor  o  wybodaeth  cysylltwch  â 
Gwenllian Willis ar 
willisg1@caerdydd.ac.uk neu 029 20 876 451.

Heini’ i’r ysgol o’r rhaglen ‘Heini’ ar S4C 
i  gynnal  sesiynau  cadw’n heini gyda  bob 
dosbarth yn yr ysgol. 
Cafodd  Blwyddyn  2,  3  a  4  ymweliad 

gan y deintydd, Doctor James o Ferndale. 
Daeth  hi  i  siarad  â’r  plant  ac  i  rannu 
nwyddau  a  thaflenni  gwybodaeth  ar  sut  i 
ofalu am eu dannedd. 
Cynhaliwyd  sesiynau  rygbi  i  rai 

dosbarthiadau  o  dan  hyfforddiant  Mr 
Vining, tad Dylan ac Iestyn. 
Diolch  yn  fawr  i  Miss  Siân  Jones  am 

drefnu  gweithgareddau’r  wythnos  a 
gobeithio  y  bydd  pawb  yn  parhau  i 
gadw’n heini a bwyta’n iach yn y dyfodol. 

Digwyddiadur 
Rhagfyr 3 ydd  Canu carolau yn y dref 
Rhagfyr 4 ydd  Ffair Nadolig yr ysgol 
Rhagfyr 7 fed  Cyngerdd  Meithrin  / 
Derbyn (bore). Rhagfyr 7 fed  C yn g e r d d 
Blwyddyn 1  a  2  (min nos).   Rhagfyr  8 fed 
Cyngerdd Blwyddyn 1 a 2 (prynhawn) 
Rhagfyr  8 fed  Sioe  Cyfnod  Allweddol  2 
(min  nos).    Rhagfyr  9 fed  Sioe  Cyfnod 
Allweddol 2 (min nos). Rhagfyr 15 fed Côr 
yn  canu  yng  nghartrefi’r  henoed  Aspen 
House a’r Hollies. Rhagfyr 16 eg Cyngerdd 

Ffarwel 
Trist  oedd  ffarwelio  gyda  Mrs  Gail 
Sullivan a oedd yn gweithio yn y swyddfa 
bob  Dydd  Llun  a  Dydd  Gwener. 
Dymuniadau  gorau  iddi  yn  ei  swydd 
newydd. 

Gwellhad Buan 
Dymuniadau  gorau  am  wellhad  buan  i 
Mrs Selina Young, cynorthwydd dysgu yn 
y dosbarth Derbyn ar ôl cael llawdriniaeth 
yn yr ysbyty. 

Croeso 
Croeso i Mr Luke Sampson sydd gyda ni 
fel  cynorthwyydd  dros  dro  yn  ystod 
cyfnod salwch Mrs Young. 

Wythnos Ysgol Iach 
Trefnwyd nifer o weithgareddau yn ystod 
yr  wythnos  Tachwedd  9 fed  i  13 eg  i  hybu 
Ysgol  Iach.  Cynhaliwyd  cystadlaethau, 
blasu  bwydydd  iach,  creu  posteri, 
sesiynau  ymarfer  corff. Croesawyd ‘Miss 

Nadolig  Cymunedol  yng  Nghapel  Pont 
Siôn  Norton  (eitemau  amrywiol  gan  y 
disgyblion ac aelodau o’r gymuned). 

Gweithdai 
Bro Taf 

Mae  wedi  bod  yn  gyfnod  prysur 
unwaith  eto  i  aelodau  Gweithdai  Bro 
Taf.   Yn ystod hanner  tymor  bu’r  plant 
yn  diddanu’r  siopwyr  yng  Nghaerdydd 
trwy ganu a dawnsio yn ystod  lawnsiad 
siop TM Lewin.   Tra  oedden nhw yna, 
galwodd Peter Karrie heibio a dod allan 
i ymuno â’r plant mewn cân. 
Nesaf,  daeth  yr  Ŵyl  Gerdd  Dant  a 

chafwyd  cryn  lwyddiant:  1af  i’r  parti 
dawns  uwchradd,  2ail  i’r  parti  dawns 
cynradd,  a  3ydd  i’r  côr  cerdd  dant 
uwchradd.  Llongyfarchiadau. 
Yn  olaf,  y  plant  oedd  perfformwyr 

cyntaf  y  dydd  ym  mharti  Nadolig  y 
Fenter  ym  Mharc  Treftadaeth  y 
Rhondda. 

Calennig 
Tybed fu rhai ohonoch yn 

dymuno blwyddyn newydd dda 
i’ch ffrindiau a’ch cymdogion, a 

chael calennig ganddynt? 

Dyma bennill a glywir yn cael ei 
chanu gan blant ar Ionawr 1af. 
Tybed ai hon oeddech chi yn ei 

chanu? 

Blwyddyn newydd dda i chi 
Ac i bawb sydd yn y tŷ; 
Dyna yw’n dymuniad ni, 

Blwyddyn newydd dda i chi!

Atebion i: Croesair Col 
34, Pen Bryn Hendy, Yr Encil, Meisgyn, Pontyclun. CF72 8QX 
erbyn 30 Rhagfyr 2009 

Ar Draws 
1.  Cerrig gwerthfawr (8) 
5.  Twp (4) 
9.  Gwladol, trefol (7) 
10. Blaguro (5) 
11. Trugarog (5) 
13. Crynhoi, gori (6) 
15. Neges fer (5) 
17. Curo (4) 
19. Cer (3) 
20. Lliwiau tywyll (4) 
21. Fel y fagddu (5) 
23. Siani Flewog (6) 
24. Cylch rwber (5) 
28. Tawel (5) 
29. Swyddog mewn coleg (7) 
30. Abwydyn sy’n sugno gwaed (4) 
31. Ffrwythlon (8) 

I Lawr 
1.  Gosod, rhoi (4) 
2.  Buwch ieuanc (5) 
3.  Eco  (6) 
4.  Ateb negyddol (4) 
6.  Unioni (7) 
7.  Ewynnu (8) 
8.  Brenin (5) 

12. Lwcus (5) 
13. Cysactrwydd (5) 
14. Gorffenedig (8) 
16. Agosáu (3) 
18. Yn ymwneud â dinas (7) 
21. Ffustio (5) 
22. Llysieuyn chwerw (6) 
25 Hela 27 i lawr (5) 
26 Dull o siarad (4) 
27. Ednau (4) 

Dyma gyfle arall i chi 
ennill Tocyn Llyfrau 

Atebion Tachwedd 

GILFACH GOCH 
Gohebydd Lleol: 
Betsi Griffiths 

1  M  2  M  3  A  4  C  5  RH  6  C 

H  U  N  O  D  I  O  F  A  L  W  CH 

8  D  R  9  E  R  G  T  10 

D  O  L  E  N  N  O  G  12  O  G  O  F 

S  W  A  R  G 

A  T  E  G  U  C  N  E  I  F  I  O 

15  A  T  U  16  A 

E  N  N  Y  N  O  L  RH  A  N  D  Y 

A  20  M  S  T  D 

A  S  I  D  T  R  A  F  L  W  N  C 

I  O  24  U  E  A  O 

D  A  R  P  A  R  W  R  I  S  E  L 

25  D  I  I  U  S  TH 

SUL Y COFIO 
Eleni  eto  cynhaliwyd  gwasanaeth  i 
gofio'r rheini a  fu  farw yn y  rhyfeloedd 
wrth y senotaff yn y parc ar Sul y Cofio. 
Mae'r  nifer  sy'n  mynychu'r  seremoni 
wedi  cynyddu  yn  ystod  y  blynyddoedd 
diwethaf  ac  mae'n  dda  gweld  llawer  o 
bobl  ifanc  yn  y  cyfarfod. Casglodd hen 
ac  ifanc  i  gofio'r  rhyfeloedd  a  fu  a'r 
rhyfeloedd  sy'n  cael  eu  hymladd 
heddiw.  Safodd  pawb  yno  ar  ddydd 
hyfryd  o  hydref  ac mae'n  drist meddwl 
mai rhyfel a ddaeth a nhw at ei gilydd. 
Roedd  y Gwasanaeth  dan  ofal  Rhona 

Chapel  o  Fyddin  yr  Iachawdwriaeth, 
Mathew  James  o  Eglwys  y  Dyfroedd 
Byw  a  Hendrik  Haye  o  Eglwys  Sant 
Barnabas.  Cafwyd  darlleniadau  yn 
dymuno hedd  i'r meirw  a  gweddïau  am 
ddiogelwch  y  milwyr  yn  Afghanistan. 
Gosodwyd  croesau  a  thorchau  o  babi 
coch  i  gofio'r  rhai  a  gollodd  eu 
bywydau.  Yn  ystod  y  ddwy  funud  o 
dawelwch  roedd  fel  petai Gilfach  i gyd 
wedi  aros  ac  oedi  i  gofio.  Nid  cofio'n 
unig  a  wnawn  ar  Sul  y  Cofio  ond 
gobeithio  y  gwnaiff  y  gwleidyddion 
sylweddoli pa mor ofer yw Rhyfel ac y 
gwnânt  mwy  o  ymdrech  i  osgoi  colli 
gwaed yn y dyfodol. 

GWASANAETH NADOLIG 
Mae'r Nadolig yn nesáu ac mae pobl yn 
dechrau  paratoi.  Bydd  Eglwys  Moreia 
yn cynnal Gwasanaeth Nadolig Nos Sul 
Rhagfyr  13eg  am  6  o'r  gloch.  Croeso 
cynnes i bawb. Darperir lluniaeth ysgafn 
wedi'r Gwasanaeth 

MARWOLAETH 
Trist yw gorfod cofnodi marwolaeth dau 
o  athrawon  Gilfach.  Bu  farw  Mrs 
Marilyn  Hodges  (Acreman  gynt)  wedi 
salwch  byr.  Bu  Marilyn  yn  dysgu  yn 
rhai  o'r  ysgolion  lleol.  Roedd  hefyd  yn 
weithgar  iawn  gydag  Eglwys  Bethel. 
Anfonwn  ein  cydymdeimlad  at  ei  gŵr 
Brian a hefyd ei brawd Norris a'i deulu 
yn eu colled. 
Wedi salwch hir yn yr ysbyty bu farw 

Mr  Ken  Scammell.  Cyn  ei  ymddeoliad 
bu Ken yn ddirprwy brif athro yn Ysgol 
Gyfun  Tonyrefail.   Anfonwn  ein 
cydymdeimlad  at  ei  wraig  Val  ac  at  ei 
deulu yn eu galar.

Ysgol  y Dolau Dilyn hynt 
y bardd o Fôn 

A  minnau  wedi  dweud  fy  adnod  gyntaf 
mewn capel yn Llanfair Mathafarn Eithaf 
ym Môn,  roedd  ymweliad  â Washington 
a  Virginia  ym  mis  Hydref  yn  gyfle  rhy 
dda i’w golli. 
I  Williamsburg,  Virginia,  i  goleg 

William & Mary y daeth offeiriad ifanc o 
Lanfair  Mathafarn  Eithaf  yn  athro  yn  y 
flwyddyn 1758. Ei enw, wrth gwrs, oedd 
Goronwy  Owen,  Goronwy  Ddu  o  Fôn  ­ 
‘Goronwy  ddiafael’  yn  ôl  R.  Williams 
Parry. Roedd yr athrylith trasig hwn wedi 
bod yn alltud o Fôn ers blynyddoedd cyn 
mentro  ar  y  fordaith  enbyd  i  America. 
Deuai  o  gefndir  tlawd,  dangosodd 
addewid  yn  ifanc  a  derbyn  addysg  yn 
Ysgol  Friars,  Bangor,  ym  Mhwllheli  ac 
yn  Rhydychen.  Ei  freuddwyd  oedd  cael 
dychwelyd yn offeiriad cyfforddus ei  fyd 
i fro ei febyd, a ‘bwrw enwog oes … ym 
Môn  araul’,  ymgolli  yn  ei  lyfrau  a 
chyfansoddi  campwaith  o  arwrgerdd. 
Ond  nid  felly  y  bu.  Wedi  cyfnodau  yn 
offeiriad  yn Walton ac yn Llundain, aeth 
Goronwy  fwyfwy  i  ddyled  ac  i  afael  y 
ddiod gadarn. 
Rhaid  ei  fod  wedi  credu  y  byddai’r 

swydd yn Williamsburg yn ateb  i’w holl 
broblemau,  ond  yn  ystod  y  fordaith, 
collodd ei wraig Elin a’u baban bychan, a 
chyrhaeddodd  Williamsburg  yn  ŵr 
gweddw  a  dau  fab  bychan  i’w  magu. 
Cymysg  fu  ei  hynt  yn  ei  wlad  newydd 
hefyd  –  wedi  dwy  flynedd  yn  feistr  yr 
ysgol ramadeg yng Ngholeg William and 
Mary, gofynnwyd  iddo  ymddiswyddo yn 
dilyn ymrafael rhwng myfyrwyr y coleg a 
bechgyn  y  dref,  ac  aeth  yn  rheithor  i 
Lawrenceville  lle  prynodd  blanhigfa 
dybaco  fechan. Mae’n debyg  iddo orffen 
ei  ddyddiau  yn ddyn digon  cefnog  yn ôl 
safonau’r  oes,  ac  yn briod  am  y  trydydd 
tro, ond bu farw cyn cyrraedd hanner cant 
oed, a hynny oherwydd effeithiau’r ddiod 
mae’n ddigon tebyg. 
Er  mai  aderyn  brith  ydoedd,  a’i 

addewid  gynnar  i  raddau  helaeth  heb  ei 
gwireddu, mae Goronwy  yn dal  i  gael  ei 
ystyried yn un o’n beirdd pwysicaf, a rhai 
o’i  gerddi’n dal  i gyffwrdd â’r galon,  yn 
enwedig  ei  farwnad  i’w  ferch  fach  Elin, 
a’i  linellau o  foliant  i Fôn. Tipyn o wefr 
oedd  cael  ymweld  ag  ystafell  yr  ysgol 
ramadeg  yn  William  &  Mary,  lle  bu 
Goronwy  yn  athro,  a’r  trydydd 
Arlywydd,  Thomas  Jefferson  ymhlith  y 
myfyrwyr ar y pryd. 
Roeddem  yn  gwybod  bod  plac  wedi’i 

osod i’r bardd yn y coleg hanner canrif yn 
ôl,  ond  yn  anffodus,  gan  ei  bod  yn  fore 
Sadwrn,  doedd  neb  ar  gael  i’w  ddangos 
inni. Yn Llyfrgell Swem y coleg y mae’r 
plac, ac yn ôl llythyr hynaws a gefais gan 
Louise  Lambert  Kale,  Cyfarwyddwr 

Campws  Hanesyddol  y  coleg  ar  ôl 
dychwelyd, mae rhywun yn galw heibio i 
holi  amdano  bob  ryw  chwe  mis,  a  bydd 
yn  gofalu  bod  staff  dydd  Sadwrn  yn 
gwybod i ble i’w cyfeirio o hyn ymlaen! 
Buom yn fwy ffodus yn Lawrenceville 

a  chawsom  hyd  i’r  groes  Geltaidd  a 
osodwyd  ym  mynwent  yr  eglwys  er  cof 
am  Goronwy  tua’r  un  cyfnod.  Fuon  ni 
ddim mor ddygn â Dafydd a Rhian Huws 
chwaith, a aeth rhyw ddeng mlynedd ôl i 
chwilota  am  fedd  y bardd  yn  y goedwig 
ar  ei  hen  blanhigfa.  Roedd  y  Smokey 
Mountains  a  dyffryn  Shenandoah  yn 
galw! 
Os cewch awydd a chyfle i ddilyn hynt 

Goronwy  i  America  ryw  dro,  mynnwch 
ddarllen campwaith o gofiant Alan Llwyd 
iddo  cyn  mynd  –  Goronwy  Ddiafael, 
Goronwy  Ddu,  Cyhoeddiadau  Barddas, 
1997  –  cewch  lawer  o’r  hanes  uchod 
ynddo, a llawer mwy. 

Glenys M. Roberts 

Dathliadau 
Cawsom  hanner  tymor  o  ddathliadau 
arbennig! Agoriad yr Estyniad Newydd ­ 
ar Dachwedd 5ed! Cynhaliwyd  cyngerdd 
fechan  yn  cynnwys  canu  a  dawnsio  i 
ddathlu’r  agoriad.  Clywsom  ganu 
arbennig  gan  gôr  fabanod,  côr  Iau  yr 
ysgol  a  hefyd  perfformiad  arbennig  gan 
gyn­ddisgybl yr ysgol, Hannah Thomson. 
Roedd  yn  fore  bendigedig  gydag 
athrawon  a  phlant  wrth  eu  boddau  yn 
dangos  eu  hadeilad  newydd  i’n 
gwesteion. 
Priodas ­ Cafodd plant blwyddyn 1 a 2 

brofiad arbennig wrth  iddyn nhw ddysgu 
am  briodasau.  Cynhaliom  briodas  eu 
hunain!  Roedd  yn  ddiwrnod  bendigedig 
gyda’r  plant  yn  mwynhau  chwarae  rôl. 
Cawson nhw brofiad gwych wrth deithio 
yn  y  car  briodas,  y  seremoni  yn  eglwys 
Llanharan,  ffotograffau,  conffeti,  dathlu 
yn y wledd a thorri’r gacen ar y diwedd ­ 
nid oedd unrhyw beth ar goll! 
Bedydd  ­  Yn  ystod  eu  themâu 

Dathliadau  cafodd  plant  y  Meithrin  a 
Derbyn  profiad  o  fedydd  yn  yr  ysgol. 
Cawson  rôl  i  chwarae a wnaethon action 
allan  beth  oedd  yn  digwydd  mewn 
bedydd  plentyn.  Ffordd wych  o ddeall  y 
pwnc  a  chofio  ffeithiau  wrth  fwynhau  a 
chymryd rhan! 

Gwrth­Fwlio 
Mwynheuodd  disgyblion  ysgol  Dolau 
fore  yn  Miskin  Manor  yn  cefnogi  Sioe 
Deithiol  Gwrth­Fwlio.  Amcanion  yr 
ymgyrch  oedd  codi  ymwybyddiaeth  o’r 
gwahanol fathau o fwlio sy’n cael effaith 
trist ar blant a phobl ifanc. Dechreuodd y 
bore  gyda  pherfformiad  pwerus  gan 
gwmni  theatr  ‘Diverse Arts’, a  rhoddodd 

cyfle  i  ddisgyblion  edrych  ar  effaith 
bwlio  ar  fywydau  pobl  ifanc  a  phlant 
ysgol.  Roedd  gweddill  y  diwrnod  yn 
cynnwys gweithdai diddorol i’r athrawon 
a  phlant.  Darparodd  y  gweithdai  gyfle 
arbennig  i  godi  ymwybyddiaeth  o 
faterion bwlio  a  chefnogaeth  a  chymorth 
i’r  rhai  sydd  wedi  eu  heffeithio. 
Gobeithiwn,  gyda  phlant,  athrawon, 
rhieni,  llywodraethwyr  ac  awdurdodau 
lleol  yn  cyd­weithio  gyda’i  gilydd,  y 
bydd  bwlio  yn  cael  ei  waredu  yn  ein 
hysgolion am byth. 

Rygbi 
Ar  ddydd  Mercher,  Hydref  21ain 
cymeron  ni  ran  yng  nghystadleuaeth  7 
bob  ochr,  Ysgolion  Pontypridd. 
Chwaraeodd  y  bechgyn  yn  dda  gydag 
elfennau  o  rygbi  gwych  i’w  weld  ar  y 
cae. Cyrhaeddon ni’r rownd cyn derfynol 
lle  colon  ni  mewn  gêm  agos  yn  erbyn 
Heol y Celyn. 

Adeiladu Pont 
Daeth  ‘ICE  build  a  bridge’  (cwmni 
Institute  of  Civil  Engineers)  i’r  ysgol  i 
weithio gyda Mr Lewis a disgyblion C7. 
Y bwriad oedd adeiladu crogbont 15 m o 
hyd.  Yn  gyntaf  cafodd  pob  un  swydd 
arbennig o fewn y tîm a thrafod materion 
iechyd  a  diogelwch  wrth  weithio.  Yna, 
gweithion nhw  fel  tîm i greu ac adeiladu 
crogbont  oedd  yn  debyg  i  bont  Hafren. 
Cafodd  pawb  gyfle  i  groesi’r  bont  ar  y 
diwedd. 

Wythnos Ryngwladol 
Yn  ystod  mis  Tachwedd,  gwnaeth  pob 
dosbarth  ddewis  gwlad  neu  gyfandir  i 
astudio  fel  rhan  o  wythnos  ryngwladol. 
Cafodd pawb hwyl yn gwisgo i  fyny yng 
ngwisg  eu  gwlad,  coginio  a  blasu  bwyd 
lleol, traddodiadol a dysgu ffeithiau am y 
wlad  yna  trwy weithgareddau  hwylus  ac 
ymarferol. 

Plant Mewn Angen 
I godi arian eleni gwisgodd y plant a staff 
mewn  gwisg  ffansi.  Yn  ogystal, 
addurnodd  y  cyngor  ysgol  tua  500  o 
fisgedi i werthu yn ystod y dydd. Da iawn 
i bawb am godi dros £300. 

Ymweliad i Bwll Mawr 
Fel  rhan  o’u  hastudiaethau  hanes  aeth 
blwyddyn 3 a  4  i Bwll Mawr  i ddysgu a 
chael  blas  ar  fywyd  plant  lawr  o  dan  y 
ddaear nol yn Oes Fictoria. 

Ffair Nadolig 
Cynhaliwyd  y  ffair  Nadolig  ar  ddydd 
Gwener,  Tachwedd  27ain.  Cawsom 
noson  dda,  gyda  digon  o  fwyd  a 
stondinau.  Uchafbwynt  y  noson,  wrth 
gwrs,  oedd  ymweliad  gan  Sïon  Corn  i 
gwrdd â sgwrsio gyda’r plant.

Glenys Roberts yn yr ystafell yng Ngholeg William and Mary, 
Williamsburg, lle bu Goronwy Owen yn athro 

Y groes Geltaidd a osodwyd gan 
Gymry Gogledd America i goffáu 
Goronwy ym mynwent eglwys 

Lawrenceville, Virginia 
Yr arysgrif ar y groes 

Estyniad newydd Ysgol y 
Dolau a’r Seremoni Agoriadol 

Bedydd a Phriodas 

Adeiladu Crog Bont 

Tîm Rygbi 7­bob­ochr

Ysgol Gynradd 
Gymunedol 
Gymraeg 
Llantrisant 

Ysgol 
Gynradd 
Gymraeg 
Garth Olwg 

Chwaraeon 
Gala Ranbarthol yr Urdd 
Fe aeth Mr Davies â grŵp o nofwyr o'r ysgol 
i  gystadlu  yng  ngala  nofio'r  Urdd  ym 
Maesteg.  Roedd  y  nofwyr  wedi  gwneud  yn 
wych  i  gyrraedd y gala  ac  fe enillodd lawer 
ohonynt  eu rasys. Un nofwraig  a wnaeth yn 
arbennig  o  dda  oedd  Grace  Postlethwaite. 
Enillodd  ei  ras  hi  ac  yn  ogystal  hi  oedd  y 
cyflymaf  yn  y gala ranbarthol yma. Fe  fydd 
Grace  yn  cystadlu  yn  y  gala  Genedlaethol 
ym mhwll newydd Caerdydd yn y flwyddyn 
newydd. Da iawn Grace ! 

Pêl­rwyd 
Bu'r  grŵp  pêl­rwyd  yn  cystadlu  yn 
nhwrnament  yr  Urdd  ym Mhen  y  Bont.  Da 
iawn nhw am ennill sawl gêm. 

`Bysgwyr' yn yr ysgol 
Ar Ddiwrnod `Plant Mewn Angen' cafodd y 
disgyblion  a'u  rhieni  eu  diddanu  gan 
`fysgwyr' Miss  Siân  Jenkins,  ein  hathrawes 
ffidl, wrth iddynt fynd o gwmpas yr ysgol a'r 
iard  ar  ddiwedd  y  dydd.  Roedd  pawb  wedi 
gwirioni  ar  eu  perfformiad  a  chodwyd  dros 
£40  i  fynd  at  gasgliad  clodwiw  yr  ysgol. 
Hefyd  mwynheuodd  y  plant  a'r  athrawon 
aros  yn  eu  pyjamas.  Diolch  i  bawb  am  eu 
cyfraniadau. 

Beirdd yr ysgol 
Bu  plant  yr  adran  Iau  yn  ysgrifennu  cerddi  ar  gyfer  cystadleuaeth  "Seibyr­ 
fwlio" ysgolion Rhondda Cynon Taf. Roedd Lauren Goddard ym mlwyddyn 
4  yn  llwyddiannus,  yn  cyrraedd  yr  ail  safle.  Aeth  i  seremoni  wobrwyo  ac 
enillodd arian i'w wario yn Halfords, felly cafodd feic newydd sbon! 
Hefyd,  cafodd  James  Warman  ym  mlwyddyn  6  newyddion  da  pan 

dderbyniodd lythyr yn dweud fod ei gerdd "Nature's Amusements" (a gafodd 
ei hargraffu mewn llyfr o gerddi plant) wedi cael ei dewis fel y gerdd orau yn 
y llyfr, ac felly'r gorau o ysgolion Prydain. Enillodd docyn llyfr. 

Gwasanaeth Arbennig 
Daeth  y  Parchedig  Carwyn  Arthur  i  arwain  gwasanaeth  yr  Adran  Iau  yn 
ddiweddar. Roedd ei gyflwyniad yn arbennig o ddiddorol wrth iddo adrodd 
stori `Y Ffermwr a'r Hadau'. Roedd y plant wrth eu bodd yn gweld ei driciau 
clyfar gyda'r paent. 
Dymunwn  Nadolig  llawen  a  Blwyddyn  Newydd  Dda  i  holl  aelodau  a 

ffrindiau yr ysgol. 

Cyngherddau’r Nadolig. 
Mis  prysur  unwaith  eto  yn  YGGG 
Llantrisant gyda  threfniadau’r Nadolig wedi 
dechrau yn barod.  Mae’r plant a’r athrawon 
wedi  bod  yn  mwynhau  ymarfer  ar  gyfer  y 
cyngherddau ers wythnosau bellach! 
Cynhelir  y  cyngherddau  ar  y  dyddiadau  a 
ganlyn: 
Plant  Meithrin:  26ain  o  Dachwedd  2009. 
Plant  Derbyn:  27ain  o  Dachwedd  2009. 
Plant  blynyddoedd  1  a  2:  3ydd  /  4ydd  o 
Ragfyr 2009. Plant blynyddoedd 3, 4, 5 a 6 : 
17eg / 18fed o Ragfyr 2009. Pob hwyl  i chi 
gyd! 

Ymweliad P.C. Siân Jones 
Bu  ymweliad  P.C.  Siân  Jones  yn  un 
llwyddiannus unwaith yn rhagor.  Daeth P.C. 
Siân Jones i ymweld â disgyblion y babanod 
i  drafod materion o bwys.   Trafodwyd Pobl 
sydd  yn  ein  helpu  ni  gyda  disgyblion  yr 
Uned  dan  5.    Roedd  pob  un  disgybl  wedi 
mwynhau  dysgu  am  wisg  a  gwahanol 
agweddau  o  swydd  yr  heddlu.    Roedd  rhai 
o’r disgyblion wedi mwynhau gwneud hetiau 
heddlu ar gyfer yr  ymweliad. 

Gala nofio. 
Llongyfarchiadau  mawr  i  bob  un  a 
gystadlodd  yng Ngala Nofio  yr Urdd.    Braf 

yw  gweld  cymaint  o  blant  yn  cymryd  rhan 
yn  y  cystadlu brwd a phob dymuniad da  i’r 
rhai sydd yn cystadlu yn y rownd nesaf. 

Plant Mewn Angen 
Diwrnod  i’w  gofio  oedd  diwrnod  Plant 
Mewn Angen ar yr 20fed o Dachwedd yn yr 
ysgol  gyda’r  plant  yn  gwisgo  dillad  eu 
hunain  a  rhai  o’r  staff  wedi  gwisgo  dillad 
ysgol!! Llongyfarchiadau mawr i chi gyd am 
gyfrannu at yr achos ­ casglwyd dros £700. 

Cymdeithas Rhieni ac Athrawon 
Cafwyd  noson  lwyddiannus  iawn  yng 
Nghlwb  y  Gweithwyr  yn  Llantrisant  ar  yr 
20fed  o  Dachwedd  yn  y  Noson  Rasus  a 
gynhaliwyd  gan  y  Gymdeithas  Rheini  ac 
Athrawon.    Bu  criw  o  rieni  ac  athrawon  yn 
gosod  ‘bet’  ar  wahanol  geffylau  a  hefyd 
cafwyd  cystadleuaeth  het  orau  ar  gyfer  y 
merched  ­  llongyfarchiadau  mawr  i  Nicola 
Prygodzicz a oedd yn fuddugol. 
Taith siopa i Cheltenham – Cafodd pawb 

amser da ar y daith i Cheltenham gyda rhai 
wedi dechrau ar eu siopa Nadolig ac eraill yn 
mwynhau pryd o fwyd ym mwyty ‘Brasserie 
Blanc’. Cawsant wledd yn sicr! 

Ffarwelio a phob dymuniad da i deulu’r 
Junyent o Batagonia 
Hoffai pob un ddymuno’n dda i Elen a Maite 
Junyent  a’u  rhieni  ar  eu  taith  nôl  i  fyw  ym 
Mhatagonia.    Yn  ystod  y  flwyddyn  buont 
gyda  ni  yn  yr  ysgol,  mae’r  ddwy  wedi 
gwneud ffrindiau da a gobeithiwn y byddant 
yn  cadw  mewn  cysylltiad  gyda’r  ysgol  a’u 
ffrindiau  newydd  yn  y  dyfodol.    Pob 
dymuniad da i chi! 

Lauren Goddard  James Warman

YSGOL GYFUN 
GARTH OLWG 

(Lluniau tudalen 16) 

Llinellau ffôn Cymraeg 

Mae llawer o wasanaethau 
yn darparu llinellau ffôn 

Cymraeg. Ewch i 

www.cymorth.com 
i gael y rhifau ffôn. 

Llongyfarchiadau – Byd Chwaraeon! 
Llongyfarchiadau  i  Lloyd  Edwards  a  Luke 
Baldwin  Blwyddyn  10  a  Jordan  Prescott 
Blwyddyn  9  sydd  wedi  cael  eu  dewis  i 
gynrychioli  Cymru  mewn  “Kyokushinkai 
Karate”.    Bu’r  bechgyn  yn  cymryd  rhan 
mewn twrnamaint pwysig iawn yn Lloegr ar 
ddiwedd  mis  Hydref.    Llongyfarchiadau 
mawr i chi’ch tri ! 
Llongyfarchiadau hefyd i Sarah Richards o 

Flwyddyn  11  sydd wedi  cael  ei  dewis  i  fod 
yn rhan o garfan pêl­rwyd y Sir dan 16 oed. 
Da iawn ti Sarah! 

Ymweliad Bardd Plant Cymru 
Bu cyffro mawr ymysg blwyddyn 9 yr ysgol 
wrth iddynt wrando ar Twm Morris yn trafod 
barddoniaeth  Morgannwg.  Bu’n  sôn  am  y 
Tribannau  enwog  ac  am  y  ffordd  y 
trosglwyddwyd hwy o fyd y fferm a’r efail i 
fyd  y  pyllau  glo.  Bu’r  disgyblion  yn 
cyfansoddi  ar y  cyd gyda’r bardd mwynhau 
drama ei gyflwyniad. 

“efalle clywn ni syne 
Fel dyn yn dawnsio’i ore 
Ond be welwn ar y stryd 
Ond ysbryd pâr o sgidie 

Fe redes ma’s o’r efel 
‘run fath â chath i gythrel 
A chuddio wnes i yn y tŷ 
O dan y gwely’n dawel.” 

Bu  digon  a  chwerthin  a  neidiodd  sawl  un 
allan o’i groen wrth i Twm ddiddanu hanner 
cant o ddisgyblion â’i straeon ysbryd. Diolch 
yn  fawr  i’r Academi am  ein  helpu  i’w  gael 
i’r ysgol atom i’n hysbrydoli. 

Siarad  Cyhoeddus  Ysgolion  Cyfrwng 
Cymraeg y De Ddwyrain 
Nos  Iau,  12  Tachwedd    oedd  hi  ac  roedd 
gwledd o areithio dan nawdd y Clwb Rotari 
yn Ysgol Gyfun Cymer Rhondda. Bu Tomos 
Watkins, Elinor Rhys a Bethan Walkling yn 
ein  cynrychioli wrth areithio’n danbaid  ar y 
testun  “Cred  y  tŷ  hwn  nad  oes  parch  i 
Aelodau Seneddol bellach!” Tomos oedd yn 
credu  bod  yr  Aelodau  Seneddol  wedi  colli 
parch  yn  llwyr  tra  bod  Bethan  yn  ceisio’n 
hargyhoeddi nad oes modd condemnio pawb 
oherwydd  camweddau’r  ychydig!  Elinor 
oedd  yn  cadw’r  ddysgl  yn  wastad.  Cafwyd 
noson ddifyr iawn a mawr yw’n diolch i’r tri 
am  eu  gwaith  graenus.  Pob  lwc  i  Cymer 
Rhondda,  Glantaf  a  Bro  Morgannwg  yn  y 
rownd nesaf. 

Gwobrwyon “Media4Schools” 
Ar  y  12  Tachwedd,  aeth  6  o  ddisgyblion 
Ysgol  Gyfun  Garth  Olwg,  a’u  hathrawes 
Cyfryngau,  i  seremoni  gwobrwyo 
Media4Schools, ar ôl gwahoddiad i fynychu 
oherwydd  eu  hymroddiad  arbennig  yn 
ffilmio  gyda’r  cwmni  dros  y  flwyddyn 
ddiwethaf.  Cafodd y seremoni ei gynnal yn 

Cineworld  yng  Nghaerdydd,  ac  roedd  y 
neuadd dan ei sang erbyn dechrau am hanner 
awr wedi deg yn  y bore gyda disgyblion ac 
athrawon  led  led Cymru  a  Lloegr.   Yn wir, 
roedd  hi’n  debyg  iawn  i’r  Ocars,  gyda 
chyfarwyddwyr cwmnïau sy’n gysylltiedig â 
Media4Schools  yno  hefyd  yn  noddi’r 
gwobrau.  Roedd  criw  camera  yn  ffilmio’r 
cyfan a phytiau o’r ffilmiau oedd yn cael eu 
noddi  yn  cael  eu  dangos  ar  y  sgrîn  fawr 
uwch ben y llwyfan. 
Roedd  yr  awyrgylch  yn  gyffrous  iawn, 

gyda  nifer  o  gategorïau  i  ennill  gwobr 
ynddo,  a  phawb  yn  awyddus  i  weld  pwy 
oedd  yn  fuddugol.    Cafodd  yr  ysgol  ei 
enwebu  am  wobr  mewn  tri  chategori,  sef 
Ffilm Gorau'r Ardal, Y Cyflwynydd Gorau a 
Gwobr  Cyfraniad  Athro.    Roedd  safon  pob 
un a enwebwyd yn uchel  iawn,  a  chafodd y 
disgyblion bleser mawr mewn gwylio gwaith 
pobl  ifanc  eraill,  yn  cynnwys  ffilmiau 
animeiddio, ffilmiau gan ysgolion Cynradd a 
Chyfun,  a  chlybiau  cyfryngau,  a gweld pwy 
gafodd y gwobrau. 
Roedd  eu  pleser  hyd  yn  oed  yn  fwy  pan 

gyhoeddwyd  bod  eu  gwaith  wedi  ennill  y 
Wobr  am  y  Ffilm  Ardal  Orau  (Rhondda 
Cynon Taf),  a  hynny  am waith  ar  y  ffilm  o 
waith Costain ar y ffordd osgoi newydd wrth 
Pentre’r  Eglwys.  Ond  dim  ond  megys 
dechrau  oedd  y  gwobrau  i  Ysgol  Gyfun 
Garth  Olwg!    Enwebwyd  Ffion  Rees  am 
Wobr  Cyflwynydd  Gorau  ac  enillodd  Ms 
Catrin  Owen  y  Wobr  am  Gyfraniad  Athro/ 
awes.  Bore llwyddiannus yn wir  ­ yn dilyn 
blwyddyn  o  waith  caled  ac  ymroddedig. 
Llongyfarchiadau mawr i chi gyd! 
Hoffai’r  ysgol  ddiolch  i  Media4Schools 

am yr holl gyfleoedd mae’r disgyblion wedi 
cael i ddysgu am y cyfryngau ac i ddatblygu 
sgiliau  ymarferol  a  phroffesiynol  dros  y 
flwyddyn. 

Hanner  Marathon  Caerdydd  er  Cof  am 
Jemma 
Rhedodd  dau  athro  o’r  ysgol,  sef  Mr  Llŷr 
Evans  a  Mr  Aled  Rogers  yr  Hanner 
Marathon yng Nghaerdydd, 18 Hydref er cof 
am Jemma Benjamin. Cwblhawyd yr Hanner 
Marathon gan Llŷr  ac Aled mewn 1 awr 45 
munud a 3 eiliad ­  yn torri eu hamser targed 
o  2  awr!!    Codwyd  bron  i  £1000  o  bunnau 
tuag  at  brosiect  yng  Nghosta  Rica  lle  y  bu 
Jemma  ar  alldaith  am  fis  y  llynedd  gyda’i 
ffrindiau ym Mlwyddyn 13.     Bydd yr arian 
yn mynd at barhau’r gwaith amgylcheddol ar 
gyfer  plant  y  pentref  lle  y  buont  yn  aros. 
Mae Aled  a  Llŷr  am  ddiolch  i  bawb am eu 
cefnogaeth arbennig. 

AIL­LANSIAD  UWCH  ADRAN 
GARTHOLWG ! 
Mae criw gweithgar a brwd o aelodau’r 6ed 
wedi  penderfynu  ail­lansio  Uwch  Adran  yr 
Ysgol ac wedi gwneud gwaith gwych eisoes. 
Paratowyd cais i Fwrdd yr Iaith dros yr haf a 
llwyddodd  y  criw  i  sicrhau  cyllid  i 
ddechrau’r fenter.  Maent eisoes wedi trefnu 
Disgo llwyddiannus i Flynyddoedd 7 ac 8 ac 
mae  taith  sglefrio  iâ  ar  y  gweill.    Un  o 
uchafbwyntiau’r tymor oedd trefnu taith i 50 
o Flwyddyn 7 i weld y gêm rhwng Cymru a 
Samoa  13  Tachwedd  ­  a  gweld  Cymru’n 
ennill. 

Plant Mewn Angen 
Cafwyd diwrnod heb ei ail ddydd Gwener 20 
Tachwedd  –  diwrnod  Plant  Mewn  Angen 
gyda  bwrlwm  ar  draws  yr  ysgol.    Bu  llu  o 
weithgareddau  yn  ystod  y  dydd  a  nifer  o 
wisgoedd  hynod  ddiddorol!    Ac  i  goroni’r 
diwrnod  cawsom  ymweliad  gan  Pudsey  ei 
hun hefyd !! 
Casglwyd £1083.03 !  Diolch yn fawr iawn 

i  griw  gwych  y  6ed  chweched  am  fynd  yn 
gyfrifol  am yr holl  drefniadau  ­ a hefyd am 
fodloni  i  fod  yn  gaethweision  i  ddisgyblion 
iau yr ysgol ­ am bris teg wrth gwrs! Diolch 
hefyd i’r holl staff a fu mor barod i gymryd 
rhan ­ yn enwedig  y  rheini oedd yn barod  i 
fod yn dargedau balŵns dwr! 
Diolch  yn  fawr  iawn  i  bawb  am  eu 

cefnogaeth  ac  am  y  casgliad  rhagorol.    Da 
iawn  pawb  ohonoch!    Diwrnod  hynod 
lwyddiannus! 

Chwaraeon yn 
Llanhari 

Mae  wedi  bod  yn  ddechrau  prysur  i’r 
flwyddyn  newydd  gyda’r  disgyblion  yn 
cymryd  rhan  mewn  amrywiaeth  o 
weithgareddau.  Dechreuwyd  y  flwyddyn 
gyda  gŵyl  flynyddol  trawsgwlad  yr  ysgol. 
Cymerodd holl ddisgyblion blynyddoedd 7 i 
10   ran ynghyd â disgyblion blynyddoedd 6 
ysgolion  cynradd  Tonyrefail,  Dolau  a 
Llantrisant.  Diolch  yn  fawr  i  flwyddyn 
deuddeg am drefnu. Aeth nifer o ddisgyblion 
yn  eu  blaenau  i  gynrychioli'r  ysgol  yng 
nghystadlaethau  traws  gwlad De Cymru  ble 
y  disgleiriodd  Ffion  Lewis  yn  ennill  y 
gystadleuaeth  i  ferched  blynyddoedd  10  ac 
11. 
O  ganlyniad  i’w  berfformiadau  mewn 

amryw  dwrnamentau  7  yr  ochr  ddiwedd  y 
tymor  diwethaf  dewiswyd  Nathan  Rees  i 
gynrychioli  tîm yr Urdd allan yn Dubai. Da 
iawn  Nathan  a  phob  lwc. Mae’r  tîm  cyntaf 
yn  parhau  i  chwarae  yn  y  gynghrair  ar  fore 
Sadwrn ac yn brysur yn paratoi a chodi arian 
ar gyfer y daith i Dde Affrica yn yr haf. Felly 
os  gwelwch y bechgyn  yn eu  crysau coch a 
du plîs rhowch yn hael 
Bu  tîm  gymnasteg  yr  ysgol  yn 

l lwyddiannus  yng  nghystadleuaeth 
rhanbarthol  yr  Urdd  ble  yr  enillodd  Kate 
Lewis,  Lowri  James,  Hannah  Blakemore  a 
Lucy Hopkins  a byddant yn mynd  ymlaen  i 
gystadlu  yn  y  rownd  genedlaethol.  Pob  lwc 
ferched. Llun ar dudalen 16.

Lluniau Ysgol Gyfun Garth Olwg 

Criw ffilmio Media4Schools 

Tîm Siarad Cyhoeddus 

Dyma rai o griw Uwch 
Adran yr Ysgol: yn y llun 
mae  Lloyd Montague, 
Tennesse Price, Lewys 
Morgan, Frances Bennett a 
Jarrad Sainsbury ­  mae 
Amber Jones, Daniel Evans 
a Ryan Owens yr un mor 
frwd a gweithgar ond heb 
fod yn y llun y tro hwn! 

Ymweliad  Twm Morys, Bardd Plant Cymru 

Tîm Gymnasteg Ysgol Llanhari 

Cor Ysgol Creigiau a fydd yn perfformio yn y Gadeirlan


